
Гъатхэпэм и 15 - 17-хэм къэ-
ралым щекIуэкIынущ зэIу-
зэпэщ ящIыну щIыпIэхэр 
къыхэхыным теухуа Урысей-
псо IэIэт. Ар  ирагъэкIуэкI  
Урысейм и Президент Путин 
Владимир къыхилъхьа, «Псэ-
у пIэмрэ къалэ уэрамхэмрэ» 
лъэпкъ проектым хыхьэ «Къа-
лэр тыншыпIэм хуэ щIауэ къы-
зэгъэпэщын» къэрал проек-
тым ипкъ иткIэ.

АБЫ зэрыхэтым и фIыгъэкIэ, 
Къэбэрдей-Балъкъэрым зэ Iу-
зэ  пэщ щащIыжащ жылагъуэ 
щIы пIэу 196-рэ, пщIантIэу 517-
рэ, утыкуу 47-рэ, жыг хадэ цIы-
кIуу  38-рэ, нэгузегъэужьыпIэу 
19, лъэс лъагъуэу, щыджэгу, 
спорт утыкуу зыкъом. Абыхэм 
ящыщ куэдымкIэ цIыхухэм Iэ 
яIэтащ.

Путин Владимир Федера-
льнэ Зэхуэсым Зэрызыхуигъэ-
зам къыщигъэлъэгъуащ 
лъэпкъ проектым 2030 гъэ 
пщIондэ къызэрыпащэнур.  Абы 
и къалэныр къалэхэм я те-
плъэхэр егъэфIэ кIуэ нырщ, 
цIыхухэм я унагъуэм щыщхэм, 

Урысейм и Правительствэм и УнафэщIым и 
 къуэдзэ Голиковэ Татьянэрэ КъБР-м и Iэтащхьэ 
КIуэкIуэ Казбекрэ лэжьыгъэ IуэхукIэ зэхуэзащ. 
Ди щIыналъэм и унафэщIым къулыкъущIэр щи-
гъэгъуэзащ республикэм и социально-экономи-
кэ зыужьыныгъэм. 

МАКРОЭКОНОМИКЭМ блэкIа илъэситхум иIа хэ-
хъуэр къапщтэмэ, щIыналъэм зиужь зэпыту йо-
кIуэкI. Республикэ бюджетым и хэхъуэр нэхъыбэ 
хъуащ. 2023 гъэм абы и мылъку зэхэлъыр мелард 
70-м нэсащ, ар 2018 гъэм елъытауэ тIукIэ нэхъы-
бэщ. Федеральнэ бюджетым къыхэкIыу социальнэ 
дэ Iэпыкъуныгъэм трагъэкIуэдащ сом мелард 30. 
Абы къищынэмыщIауэ, езы республикэм и мылъ-
кукIэ псэукIэм ехьэлIа гугъуехьхэр зэфIихыну Iэмал 
иIэ хъуащ. Къапщтэмэ, проценти 8,3-кIэ хэхъуащ 
бюджетым къыхэкIыу ят улахуэр.

Къэбэрдей-Балъкъэрым 2023 гъэм щата улахуэр 
ику иту сом 39942,4-рэ мэхъу, ар ипэ ита илъэсым 
нэхърэ процент 13,3-кIэ нэхъыбэщ, езы улахуэр хэ-
хъуащ проценти 6,4-кIэ. Иужьрей илъэсищым 
цIыхухэм я хэхъуэр хэпщIыкIыу нэхъыбэ хъуащ, 
2023 гъэм ар процент 18-кIэ дэкIуеящ. Лажьэхэм я 
бжыгъэр куэдкIэ нэхъыбэ щыхъуащ щIыналъэм, 

абы къегъэлъагъуэ лэжьапIэншэхэм, къулейсыз-
хэм я бжыгъэм зэрыхэщIыр. 

Демографием и лъэныкъуэкIэ, республикэм 
щыпсэухэм я бжыгъэр хэхъуащ, цIыху мин 906-
рэ исщ. ЛIэхэм я бжыгъэр процент 18,4-кIэ ехауэ 
къагъэлъагъуэ. 2023 гъэм къызэрахутамкIэ, 
республикэм ис цIыхухэр ику иту мэпсэу  илъэс 
77-кIэ, къэралым исхэр къапщтэмэ - илъэс 
73,46-кIэ.

Республикэ унафэщIым къызэрилъытэмкIэ, 
абыкIэ сэбэп хъуар Урысей Федерацэм и Прези-
дент Путин Владимир къыхилъхьэу узыншагъэр 
 хъумэнымкIэ IэнатIэр зэрырагъэфIэкIуарщ. А про-
граммэм ипкъ иткIэ, сымаджэщ пщIы бжыгъэхэр 
зэрагъэпэщыжащ, узыншагъэм щеIэзэ IуэхущIа-
пIэхэр яухуащ, а псори технологиещIэхэмкIэ яу-
зэдащ, узыр къэмыхъей щIыкIэ къахутэрэ еIэзэфу 
зрагъэсащ. 

НобэкIэ къапщтэмэ, ди республикэр ящыщщ зи 
медицинэ IэнатIэм нэхъ зиужьахэм. Зэман гъунэ-
гъум иджыри апхуэдэ IуэхущIапIэу 7 зэрагъэ-
пэщыжынущ, 18 щIэуэ яухуэнущ.

КIуэкIуэ Казбек Голиковэ Татьянэ фIыщIэ хуи-
щIащ Къэбэрдей-Балъкъэрым и Iуэхухэр дэкIы-
нымкIэ дэIэпыкъуэгъу зэрыхъум папщIэ. 

КъБР-м и Iэтащхьэ КIуэкIуэ Казбек Урысей Федерацэм и 
президент хэхыныгъэхэр егъэкIуэкIыным щIыналъэхэр 
зэрыхуэхьэзырым теухуауэ щIыпIэ администрацэхэм я 
унафэщIхэр зыхэт зэIущIэ иригъэкIуэкIащ.

ЗЭIУЩIЭМ къыщыпсэлъащ КъБР-м и ХэхакIуэ комиссэм и 
унафэщI Джэш Вячеслав. Абы жиIащ УФ-м и президент 
хэхыныгъэхэр республикэм щегъэкIуэкIыныр КъБР-м и Хэ-
хакIуэ комиссэм и нэIэ зэрыщIэтыр: щIыпIэ хэхакIуэ комиссэу 
13, участкэ хэхакIуэ комиссэ 355-рэ къыщызэрагъэпэщащ ди 
деж. А IэнатIэхэм я лэжьакIуэу Iуэхум къыхашащ цIыху мини 
3-м нэблагъэ.

Джэш Вячеслав къыхигъэщащ хэхакIуэхэм щхьэхуэу хъыбар 
егъэщIэнымкIэ «ИнформУИК» къэрал проектыр нэхъыфIу зы-
гъэзэщIа щIыналъэхэм республикэр зэращыщыр. Мазаем и 
17-м щегъэжьауэ гъатхэпэм и 7 пщIондэ участкэ хэхакIуэ ко-
миссэхэм я лэжьакIуэхэм къызэхакIухьащ унагъуэ 281 477-рэ 
(процент 99,9-рэ), Урысейм и президент хэхыныгъэхэр зэ-
рекIуэкIынум теухуа хъыбарыр ирагъащIэу. А лэжьыгъэм хэ-
тащ цIыху 1434-рэ.

ЩIыпIэ администрацэхэм я Iэтащхьэхэм КIуэкIуэ Казбек ща-
гъэгъуэзащ щIыналъэхэр хэхыныгъэхэм зэрыхуэхьэзырым. 
Республикэм и УнафэщIым гулъытэ нэхъ хуищIу къыхигъэщащ 
гъатхэпэм и 15 -17 махуэхэм екIуэкIыну хэхыныгъэхэм цIыхухэм 
я шынагъуэншагъэмрэ тыншыпIэмрэ къыщызэгъэпэщыным 
теухуа Iуэхухэр.

КъБР-м и Iэтащхьэ КIуэкIуэ Казбек республикэм исхэр 
къы хуреджэ мы махуэхэм Урысейм и Президентыр хэхын 
Iуэхум хэтыну: 

«Ди къэралым щыщIидзащ Урысей Федерацэм и президент 
хэхыныгъэхэм. УФ-м и иджырей тхыдэм еянэу щокIуэкI лъэпкъ 
куэду зэхэс къэралым и тхыдэ лъагъуэм гъуазэ хуэхъу хэхыны-
гъэхэр. 

Мыр дэтхэнэ цIыхуми езым и фIэфIыныгъэщ. 
Сыхьэти 8-м щIадзащ Къэбэрдей-Балъкъэрым и хэхыпIэ 

щIыпIэхэм я лэжьыгъэр. Гъатхэпэм и 15, 16, 17 махуэхэм къри-
убыдэу ахэр сыхьэти 8-м щегъэжьауэ 20 хъуху лэжьэнущ. 

Си фIэщ мэхъу, сыт щыгъуи хуэдэу, ди республикэм исхэм я 
хэкупсагъэр къызэрызыкъуахынур, ди зэкъуэтыныгъэр къа-
гъэлъагъуэу хэхыпIэхэм зэрекIуэлIэнур. 

Си лъахэгъу лъапIэхэ, щIыпIэхэм фекIуалIи, дзыхь зы хуэф-
щIыр къыхэфх!», - жиIащ КIуэкIуэ Казбек.

Дзыхь зыхуэфщIыр къыхэфх!

ПсэукIэр зэрыщефIакIуэр нэрылъагъущ

Зэрыхуэхьэзырыр къепщытэ ЗэIузэпэщ ящIыну 
щIыпIэхэр

я ныбжьэгъухэм ящIыгъуу зэ-
маныр щхьэпэу щагъэ кIуэн, 
зы щагъэпсэхун  жылагъуэ щIы-
пIэхэр къызэгъэпэ щы нырщ.

IэIэтым Iэмал къет щIына-
лъэм и зыужьыныгъэм дэт-
хэнэми езым и хэлъхьэныгъэ 
хуи щIы нымкIэ. БлэкIа илъэ-
сым Къэбэрдей-Балъкъэрым 
щыщу а Iуэхум хэтащ цIыху 
мин 80.

Мы илъэсым IэIэтым хагъэ-
хьащ объект 18: Урысейм и ЛIы-
хъужь Тэмазэ Тимур и цIэр 
зезыхьэ уэрамым щыIэ 
 Щхъуэмч лъэс лъагъуэр, Мэл-
бахъуэм и цIэр зезыхьэ уэра-
мым щыIэ, 115-нэ шуудзэм и 
жыг хадэ цIыкIур, Бахъсэн къа-
лэм Кировым и уэрамым деж 
Совет Сою зым и ЛIыхъужь Га-
гарин Юрий и цIэкIэ щыIэ жыг 
хадэ цIыкIумрэ лъэс лъагъуитI-
рэ, Прохладнэ  къалэ ЗАГС-м и 

утыкумрэ абы и гупэ къит ал-
леемрэ, Май къалэм «Родина» 
щэнхабзэмкIэ унэм и гупэ уты-
кумрэ Комаровым и  цIэр 
зезыхьэ уэрамым лъакъуэры-
гъажэкIэ къыщыбжыхь хъу и 
 гъуэгумрэ, Нарткъалэ - Ахъмэ-
тым и цIэр зезыхьэ, Краснэ уэ-
рамхэм тет жыг хадэ цIыкIухэр, 
Тэрч и «КъухьэпIэ» паркымрэ 
ЕджапIэ аллеемрэ, Тырныауз  
 къалэм и Iуащхьэмахуэ уэра-
мым и лъэс зекIуапIэмрэ Моло-
дежнэ уэрамдэкIым тет жыг 
хадэ цIы кIумрэ, Шэджэм - Ла-
гернэ уэ рамым, къалэм и Ипщэ 
хьэб лэ щIэм иIэ жыг хадэ 
цIыкIухэм.

Республикэм и цIыхухэр Iэ-
Iэтым хэт хъунущ гъатхэпэм и              
15-м щегъэжьауэ. Псоми щы-
гъуазэ защыхуэпщIыфынущ 
 национальныепроекты.рф. 
IэIэт сайтым.

КъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ

Къэралым и 
къэкIуэнур я плъапIэу

Урысей   Федерацэм  и  президен т  хэхыныгъэхэр-2024

Сом  мелуани
185,4-рэ  дыщIагъу

КъБР-м  и  Правительствэм

Къэралым и щIыпIэ псоми хуэдэу, 
Налшык къалэм и хэхыпIэ №105-м (са-
бий гъэсапIэ №8-м къы щызэ ра-
гъэпэщам) и бжэхэр ды гъуасэ сыхьэти 
8-м къызэIуихащ. Урысей Федерацэм и 
президент хэхыныгъэхэм папщIэ Iэ 
яIэтыныр я гупыжу, цIыхухэр пщэд-
джыжьым щегъэжьауэ жыджэру абы 
екIуэлIэн щIадзащ. 

IЭ ЩАIЭТ щIыпIэм и хэхакIуэ комиссэм 
и унафэщI АфIэунэ Дадий къызэ ры-
джиIамкIэ, хьэблэм дэс хэхакIуэхэр псори 
зэхэту цIыху 2716-рэ мэхъу икIи сыхьэт 11-м 
ирихьэлIэу, абыхэм я процент 20-м Iэ 
яIэтыну хунэсат. «Нобэ УФ-м и президент 
хэ хыныгъэхэм и япэ махуэщ, нэ хъыжь-
хэри, нэхъ щIалэхэри, уеб лэмэ унагъуэхэр 
зэрыIыгъыуи жы джэру къокIуэ. Ди 
хэхыпIэр зыхуэзэ хьэблэм хабзэхъумэ Iэ-
натIэхэм я лэжьакIуэхэр, дзэм къулыкъу 
щызыщIэхэр куэду дэсщи, ди гуапэ зэры-
хъунщ, ахэр Iэ яIэтыну япэ иту къакIуэхэм 
ящыщщ», - къыджиIащ АфIэунэм.

УФ-м и президент хэхыныгъэхэм Iэ иIэ-

тыну хэхыпIэм къекIуэлIат РАН-м и 
 КъБНЦ-м и щIэныгъэ-егъэджэныгъэ цен-
трым и кафед рэм и профессор, тхыдэ 
щIэныгъэхэмкIэ доктор Къущхьэбий Ан-
зор. Абы къыджиIащ: «Хэхыныгъэхэм Iэ-
мал имыIэу цIыхум и Iуэху еплъыкIэр къы-
щигъэлъэгъуэн  хуейуэ къызолъытэ. Тхы-
дэм уриплъэжмэ, къэрал куэдым апхуэдэ 
хуи тыныгъэ яIэным цIыхухэр щы щIэбэну 
щытащ. Абы къыхэкIыу, нобэ диIэ Iэмал-
хэм дригушхуэу къэдгъэсэбэпын хуейуэ 
аращ. Мы Iуэхум фIым дыщегъэгугъ, ди 
къэралыр зыужьыныгъэм и гъуэгум тет-
щи, ди гугъэщ адэкIи ар ефIэкIуэну».

Пенсэм щыс ГъукIэ Фенэ и пхъу рылъху 
цIыкIуитI къыздишат хэхы ныгъэхэм Iэ 
щиIэтынум. «Нобэрей махуэр ди къэра-
лым дежкIэ мыхьэнэ зиIэщ, зэхъуэкIыны-
гъэшхуэхэм я щIэдзапIэу къэплъытэ хъу-
нущ, - жеIэ цIыхубзым. - Урысейр къэрал 
нэхъ лъэрызехьэхэм ящыщщи, дыхуейт 
дефIакIуэу, адрейхэр къыддэплъейуэ 
къэкIуэну зэманми щытыну. Си пхъу-
рылъху цIыкIуитIыр IэIэтым къыздэсшащ, 
мыпхуэдэ хэхыныгъэхэм я мыхьэ нэр щы-

сабийм щегъэжьауэ зыхащIэн, щапхъэ 
яхуэхъун папщIэ. Урысейм и цIыхухэр 
къэралым сыт щыгъуи дыкъуэтынущ, зи 
щIыб къытхуэзыгъэзахэм я Iуэху еплъы-
кIэхэми икIэщIыпIэкIэ зрагъэхъуэжу, нэхъ 
лъэ щыж дыхъуну дыщогугъ. Зэ ры-
жысIауэ, нобэрей махуэр си дежкIи, си 
щIэблэмкIи мыхьэнэшхуэ зиIэщ. Сы хуейщ 
дэтхэнэ зыми сехъуэхъуну узыншагъэ иIэ-
ну, мамыру, бэIутIэIуншэу псэуну. Тхьэм 
иригъэфIакIуэ Урысейр». 

Шевелёвэ Анни IэIэтым къэкIуат и пхъур 
къыздишэри. «Нобэ ды зэрыгушхуэ ма-
хуэщ. ФIыкIэ ды зыщыгугъ пIалъэщIэм 
дытохьэри, дыхуейщ ди къэралым адэкIи 
зиужьу, ефIакIуэу, и мурадхэр зригъэ-
хъулIэу тлъагъуну», - къыддэгуэшащ и 
Iуэху еплъыкIэмкIэ бзылъхугъэр.

IэIэтым къекIуалIэхэм я гукъы дэжыр 
 къаIэтын папщIэ, сабий гъэсапIэм и 
пщIантIэм макъамэхэр къыдэIукIырт. 
IуэхущIапIэм и му зыкэ лэжьакIуэ Теммо-
евэ Залинэ сабийхэр махуэшхуэм хуигъэ-
хьэ зырати, цIыкIухэм я къафэхэм рэ 
уэрэдхэмкIэ цIыхухэр ягъэгушхуэрт. «Ди 

гъэсэнхэр псом нэхъыщхьэу хэкупсэу 
къызэрыдгъэхъуным иужь дитщ. Хэкур 
фIыуэ лъагъуным и  лъабжьэр сабийр 
цIыкIуху бгъэ тIылъын хуейщ. Нэхъ ма-
щIэмкIэ къыщIэбдзэу, уи анэдэлъхубзэм, 
щэнхабзэм, щIыналъэ цIыкIум щIэблэр 
дебгъэхьэхыфмэ, лъэпкъ зэмылIэужьы-
гъуэу зэхэт Хэкуш хуэри итIанэ гурэ псэкIэ 
къищтэнущ, абы щыгъуэм цIыхубэр 
зэкъуэ ту къэтэджынущ», - жеIэ хэхыпIэр 
здэ щыIэ сабий гъэсапIэм и уна фэщI 
АфIэунэ Дадий.

Мы хэхыпIэр хабзэм къызэрыщыгъэлъэ-
гъуам тету зыхуей псомкIи къызэрагъэпэ-
щащ: хэхыныгъэхэм зэрыхагъэгъуазэ 
тхылъымпIэхэр, упщIэ уиIэмэ, уздэпсалъэ 
хъуну  телефон номерхэр зытетхэр блы-
ным щыфIэдзащ. Iэ зэраIэта тхы лъы м пIэ-
хэр зрадзэ ашыкхэм из хъуху кIэ, гъущI 
сейфым къыдах пакет щхьэхуэхэм ахэр 
иралъхьэри, мыхъуркIэ зэтрагъэпщIэж. 

Гу зылъытапхъэ: КъБР-м и ХэхакIуэ ко-
миссэм къызэригъэлъа гъуэмкIэ, УФ-м и 
президент хэхыныгъэхэм Къэбэрдей- 
Балъкъэрым и цIыху мин 543-м щIигъум Iэ 
щаIэтыфынущ. IэIэтыр хабзэм тету икIи 
наIуэу зэрекIуэкIым жылагъуэ лэжьакIуэ 
900-м нэблагъэ кIэ лъыплъынущ.

БАГЪЭТЫР  Луизэ.
Сурэтхэр  Къарей Элинэ  трихащ.

КъБР-м и Правительствэм и УнафэщI Мусуков Алий зи 
чэзу зэIущIэр гъатхэпэм и 14-м иригъэкIуэкIащ. 

АБЫ зэхъуэкIыныгъэхэр щыхалъхьащ КъБР-м Финанс-
хэмкIэ и министерствэм и коллегиемрэ Къэбэрдей-Балъ-
къэр Республикэм щащэ ерыскъыхэкIхэм я шынагъуэнша-
гъэр къипщытэу IуэхущIапIэ зэмылIэужьыгъуэхэм я 
лIыкIуэхэр зыхэт гупымрэ.

ЗэIущIэм арэзы щытехъуащ Къэбэрдей-Балъкъэр Рес-
публикэм жьы хъуа унэхэм 2022 - 2025 гъэхэм къриубыдэу 
цIыхухэр къызэрыщыщIагъэIэпхъукIыным ехьэлIауэ щыIэ 
программэм зэхъуэкIыныгъэхэр зэрыхалъхьэм теухуа 
унафэм и проектым. КъБР-м ухуэныгъэмрэ псэупIэ-ком-
мунальнэ IэнатIэмкIэ и министр Бэрбэч Алим зэрыжиIам-
кIэ, «Ущыпсэуну къемызэгъыж унэхэр гъэмэщIэным и 
IуэхукIэ» федеральнэ проектым къыщыгъэлъэгъуахэмрэ 
ЖКХ-м, транспорт, гъуэгу, туризм IэнатIэхэм я лэжьыгъэр 
къызэгъэпэщынымкIэ Оперативнэ штабым 2024 гъэм ма-
заем и 16-м иригъэкIуэкIа зэIущIэм къыщыхалъхьамрэ 
япкъ иткIэ, жьы хъуа унэхэм къыщIагъэIэпхъукIыу ятын 
 хуей пэшхэм я уасэм зэхъуэкIыныгъэ игъуэтащ: зы метр 
зэбгъузэнатIэм сом мин 37-рэ 208-рэ техьэнущ (сом мин 
22,4-м и пIэкIэ). 

Нэхъ и пэкIэ, Налшык къалэм и щIыпIэ администрацэм 
жьы хъуа унэхэм цIыху 480-рэ къыщIигъэIэпхъукIын  папщIэ 
(псоми зэхэту метр зэбгъузэнатIэ мини 6,5-рэ къызэщIеу-
быдэ), «Лъэпщ» ООО-м муниципальнэ контракту 5 
ирищIылIауэ щытащ - метр зэбгъузэнатIэ мин 12-рэ 453-рэ, 
сом мелуан 279-рэ и уасэу, къызэрищэхунум теухуауэ. 
Къэпсэлъам къызэрыхигъэщамкIэ, метр зэбгъузэнатIэм и 
уасэм зэрыхэхъуам къыхэкIыу, республикэ бюджетым щы-
щу иджыри сом мелуани 185,4-рэ а Iуэхум хухахын хуейщ. 

Республикэ унафэщIхэм зэхъуэкIыныгъэхэр халъхьащ 
Налшык къалэ дащIыхь Мыл уардэунэм теухуа къэрал 
конт рактым. Ухуэныгъэм папщIэ зыхуеину языныкъуэ Iэмэ-
псымэхэр зэхъуэкIын хуей зэрыхъуам къыхэкIыу, текIуэдэ-
ну къагъэлъэгъуа сом мелуан 370-м и пIэкIэ, сом мелуан 
466-рэ мин 258-рэ хуейщ. Дэфтэрхэм къыщыгъэлъэгъуа 
ахъшэм ар щхьэдэхыркъым икIи лейуэ щIыналъэм мылъку 
къилъыхъуэн хуей хъунукъым.

КъБР-м и Правительствэм деж БалигъыпIэм нэмысахэм 
я хуитыныгъэхэр хъумэнымкIэ щыIэ комиссэм и унафэщIу 
ягъэуващ КъБР-м и Правительствэм и УнафэщIым и 
 къуэдзэ - КъБР-м и министр Къуэшырокъуэ Залым  (КъБР-м 
и Правительствэм и УнафэщIым и къуэдзэ Хъубий Марат и 
пIэкIэ). 

ЗэIущIэм къыщащтащ щытыкIэ гугъу ихуа цIыхухэм 
ахъшэкIэ защIэгъэкъуэным теухуауэ КъБР-м и Прави-
тельствэм къыхилъхьа унафитIым я проектхэр. 

КЪАНЩАУЭ  Мэлычыпхъу.

УФ-м и Президентыр щыхэтх 
ма хуищым ипэ къихуэу, Бэрбэч 
ХьэтIу тIэ и цIэр зезыхьэ Къэбэр-
дей-Балъкъэр къэрал универси-
тетым гъатхэпэм и 14-м ще-
кIуэкIащ «Урысей  Федерацэм и 
Президен тыр хэхыныр - къэра-
лым и къэкIуэныр хэтх пэ лъы-
тэщ» зыфIаща зэIущIэ. 

СТУДЕНТХЭР, еджапIэ нэ-
хъыщхьэм щылажьэхэр, жыла-
гъуэ зэгухьэныгъэхэм я лIыкIуэхэр 
зыхэта а зэхуэсыр къызэзыгъэпэ-
щар «Урысейм и юристхэм я зэ-
гухьэныгъэм» и щIыналъэ къуда-
мэрщ, республикэм и Жылагъуэ 
палатэмрэ КъБКъУ-м щылажьэ-
хэмрэ и дэIэпыкъуэгъуу. 

ЩIалэгъуалэр УФ-м и Прези-
дент хэхыныгъэхэм жыджэру 
хэтыну къыхураджэу а зэIущIэм 
хэтащ: «Боевое братство» уры-
сейпсо зэгухьэныгъэм и рес-
публикэ къудамэм и исполкомым 
и унафэщI, КъБР-м и Жылагъуэ 
палатэм деж къыщызэрагъэпэ-
ща, хэхыныгъэхэр зэрекIуэкIым 
кIэлъыплъ Жылагъуэ штабым хэт 
Абэнокъуэ Владимир, республи-
кэм и Парламентым хабзэм те-
тынымрэ къемызэгъ мылэжьы-
нымкIэ, апхуэдэуи социальнэ по-
литикэмкIэ, лэжьыгъэмрэ узын-
шагъэр хъумэнымкIэ и ко ми-
 тетхэм хэт Газаев Мэсхьут,  УФ-м и 
Антимонопольнэ къулыкъум и 
Къэ бэрдей-Балъкъэр къудамэм и 
уна фэщI Къумахуэ Аннэ, Про-
хладнэ къалэ округым «Къалэм и 
электросетхэр» и акционер зэ-
гухьэныгъэм и тхьэмадэ, рес-
публикэм и Жылагъуэ палатэм 
хэт Литвинов Роман, «Урысейм и 
юристхэм я зэгухьэныгъэм» и 
щIыналъэ къудамэм и испол-
комым и унафэщI Тенджыз Жан-
нэ сымэ, нэгъуэщIхэри.

КъБКъУ-м щIалэгъуалэ полити-
кэмрэ гъэсэныгъэ лэжьыгъэмкIэ 
и проректор къалэныр зыгъэза-
щIэ Геккиев СулътIан зэхыхьэр 
щекIуэкI еджапIэ нэхъыщхьэм и 
унафэщIхэм къабгъэдэкIыу къы-
зэхуэсахэм фIэхъус псалъэкIэ за-
хуигъэза иужькIэ, университетым 
щеджи щыла жьи зэхэту зэрыхъу 
цIыху мин 20-м нэблагъэр хэхы-
ныгъэхэм зэрекIуэлIэ нури къэ-
ралым нэхъ хущхьэпэну Iэ Iэты -
кIэ къызэрыщагъэлъэгъуэнури и 
фIэщ зэ ры хъур къыжиIащ.

Зэхыхьэр езыгъэкIуэкIа, юриди-
ческэ щIэныгъэхэмкIэ кандидат, 
«Урысейм и юристхэм я зэ-
гухьэныгъэм» и щIыналъэ къуда-
мэм и унафэщI Къазджэрий 
 Эммэ къызэрыхигъэщауэ, УФ-м и 
Президентыр хэхыныр - къэра-
лым и жылагъуэ-политикэ гъа-
щIэм дежкIэ мыхьэнэ ин дыдэ 
зиIэщ, къыкIэлъыкIуэ илъэси 6-м 
ди зыужьыкIэ хъунури зэлъытар 
аращ. 

Хэхыныгъэхэм кIэлъыплъа кIуэ-
хэр зэ ры хуагъэхьэзыра щIыкIэм и 

гугъу ищIащ КъБР-м и Жылагъуэ 
палатэм хэт, Тхылъхэр фIыуэ 
зылъагъухэм я республикэ зэ-
гухьэныгъэм и унафэщI Шинка-
ревэ Наталье. ЩIыналъэм хыхьэ 
 район 13-м къыщызэIуаха екIуэ-
лIапIэ 355-м а къалэныр щагъэза-
щIэ кIэ лъыплъакIуэу 355-м. Хэ-
хыныгъэхэм, псори зэхэту, Iэ ща-
Iэ тынущ Къэбэрдей-Балъкъэрым 
щыпсэу цIыхухэм ящыщу мин 
580-м щIигъур.   

- Университетым щIалэгъуалэ 
политикэмрэ гъэсэныгъэ лэжьы-
гъэмкIэ и управленэм къызэри-
гъэпэщ хабзэ Iуэхугъуэхэм ящыщ 
зыуэ нобэ мыбдежым щедгъэ-
кIуэкIри къэтлъытэ хъунущ. Ауэ 
щыхъукIи, студентхэм захуэз гъа-
зэу къыхэзгъэщынут хэхыны-
гъэхэм фи хэтыкIэ хъунур фэ 
езым гъащIэм къы щыхэфх лъэ-
бакъуэхэм ящыщ зыуэ къызэ-
рыщIэкIынур, къэралым и къэ-
кIуэнур зэзыгъэзэхуэнури фыкъы-
зыхэкIа лъэпкъым и хабзэ-бзып-
хъэхэр адэкIэ зезыхьэнури 
фэ рауэ зэрыщытыр. Дэ мы ма-
хуэхэм къыхэтхыр Президентым и 
закъуэкъым, атIэ Хэкум дзэ 
IуэхухэмкIэ и Iэтащхьэ нэхъы-
щхьэу къэувынури адрей хэгъэ-
гухэм я къытхущытыкIэ хъунури Iэ 
IэткIэ къэдгъэлъагъуэу аращ, - 
жиIащ Абэнокъуэ Владимир. 

КЪУМАХУЭ  Аслъэн.

Пщэдджыжьыр сыхьэти 8-м...

Зыгъэхьэзырар
ЩХЬЭЩЭМЫЩI Изэщ.

 

Бабыщ псым итхьэлэркъым, 
мэлыхъуэ хьэм ишхыркъым.

Лъэпкъ Iущыгъэ:

Мы махуэхэм

Джэгу-зэпеуэ

Адыгэ тхыбзэм и махуэм, гъатхэпэм и 14-м, ирихьэлIэу 
НыбжьыщIэ театрым щекIуэкIащ «Си бзэкIэ къызгуры-
гъаIуэ» джэгу-зэпеуэр. Ар къызэригъэпэщащ Налшык 
къа лэ администрацэм щIалэгъуалэ политикэмкIэ и къуда-
мэм.

ДЖЭГУ-зэпеуэм и къалэн нэхъыщхьэр бзэм и мыхьэнэр 
къэIэтынырщ, и пщIэр егъэгъуэтыжынырщ, щIалэгъуалэр 
анэдэлъхубзэм дегъэхьэхынырщ, акъыл жану къэгъэ-
хъунырщ. 

Адыгэ тхыбзэм гъуэгуанэшхуэ къызэпичащ. Тхыдэм елэжь 
щIэныгъэлIхэм къызэрахутамкIэ, зэман жыжьэхэм зэра-
гъэпэщауэ ди лъэпкъым щыщхэм къагъэсэбэп тхыбзэ яIащ. 
Абыхэм щыхьэт тохъуэ сынхэм, кхъуэщынхэкIхэм, ятIагъуэ-
хэм къыхэщIыкIа хьэпшыпхэм тещIа дамыгъэ гъэщIэгъуэн-
хэу ди зэманым къэсахэр.

ЦIыхубэм я зыужьыныгъэр, абыхэм я ехъулIэныгъэхэр еп-
хащ я анэдэлъхубзэр хъумэным, зегъэужьыным, хабзэр зе-
хьэным. Лъэпкъыр лъэпкъыу къэнэн папщIэ къытщIэхъуэ 
щIэблэм бзэр Iэмал имыIэу яIурылъын хуейщ. Аращ Iуэхур 
зытращIыхьар зэпеуэм и къызэгъэпэщакIуэхэм.

КъэпщытакIуэ гупым хэтащ щэнхабзэ, гъуазджэ унэтIыны-
гъэхэмкIэ Iуэхугъуэ куэдым я къызэгъэпэщакIуэ, журналист 
КIэрэф Вячеслав, УФ-м егъэджэныгъэмкIэ щIыхь зиIэ и 
лэжьакIуэ, курыт еджапIэхэм адыгэбзэмрэ литературэмрэ 
зэрыщрагъэдж тхылъхэр зэхэзыгъэува, ДАХ-мрэ КъАХ-мрэ я 
фIыщIэ медалхэр зыхуагъэфэща, Кэнжэ къуажэм Щэнхаб-
зэмкIэ и унэм и унафэщIым и къуэдзэ Балэ Людмилэ, Къэбэр-
дей-Балъкъэрым Гуманитар къэхутэныгъэхэмкIэ и къэрал 
 институтым и щIэныгъэ лэжьакIуэ пажэ, филологие щIэ-
ныгъэхэмкIэ кандидат Хэжь Марьянэ, «Черкесский ренес-
санс» зэгухьэныгъэм и унафэщI Жылэгъащтэ Хьэчим.

Налшык къалэ администрацэм щIалэгъуалэ политикэмкIэ 
и къудамэм и унафэщI АфэщIагъуэ Анзор зэхыхьэ гуапэр 
къыщызэIуихым къызэхуэсахэм ехъуэхъуащ Адыгэ тхыбзэм и 
махуэмкIэ икIи къыхигъэщащ я анэдэлъхубзэм, щэнхабзэм, 
къызыхэкIам махуэ къэси гулъытэ хуащIын зэрыхуейр.

Джэгу-зэпеуэм хэтащ «Призвание», «УхуакIуэ» колледжхэм 
я студентхэр, къалэм и курыт еджапIэхэм щIэсхэр. Ныб-
жьыщIэхэм къагъэлъэгъуащ бзэр зэращIэр, ар зэрагъэ-
шэрыуэр.

КъыжыIапхъэщ, республикэм и мызакъуэу, адыгэ щыпсэу 
адрей щIыналъэхэми анэдэлъхубзэр хъумэным теухуа зэ-
хыхьэ щхьэпэхэр зэрыщрагъэкIуэкIар.

ТЕКIУЖЬ Заретэ. 
Сурэтхэр Къарей Элинэ трихащ.

Гъатхэпэм и 16,
щэбэт

Урысейм Къэрал кIуэцI 
IуэхухэмкIэ и министер-
ствэм экономикэ шына-
гъуэншагъэмкIэ и Iэна-
тIэхэр къыщы зэ рагъэпэща 
махуэщ

1942 гъэм къалъхуащ УФ-м, 
КъБР-м, КъШР-м, АР-м, Да-
гъыстэным я цIыхубэ до-
хутыр, медицинэ щIэны-
гъэхэмкIэ доктор, профес-
сор, ЩIДАА-м и академик 
Лий Адэлджэрий.

Дунейм и щытыкIэнур

«pogoda.yandex.ru» сайтым 
зэритымкIэ, Налшык уэшх къы-
щешхынущ. Хуа бэр махуэм 
градуси 5, жэщым градуси 4 
щыхъунущ.

Гъатхэпэм и 17, 
тхьэмахуэ

Адыгэ Республикэм и парла-
ментаризмэм и махуэщ

Къэбэрдей-Балъкъэр Республикэм и Парламентым и де-
путатхэмрэ КъБР-м и Парламентым и Аппаратым и лэ-
жьакIуэхэмрэ республикэм и хабзэгъэув IэнатIэ нэхъыщхьэм и 
I - IV хэхыгъуэхэм я депутат, Къэбэрдей-Балъкъэр Республи-
кэм и Парламентым и Жылагъуэ советым и тхьэмадэ Бечелов 
Ильяс Борис и къуэм хуогузавэ абы и шыпхъу Габаевэ (Бече-
ловэ) Мадинэ Борис и пхъур дунейм зэрехыжам къыхэкIыу. 

Къэбэрдей-Балъкъэр Республикэм и Парламентым и депу-
татхэмрэ КъБР-м и Парламентым и Аппаратым и лэжьа-
кIуэхэмрэ Къэбэрдей-Балъкъэр Республикэм и Парламентым 
зэщIэгъэуIуэныгъэ, финанс къызэгъэпэщыныгъэмкIэ и упра-
вленэм и бухгалтер учетымрэ финансхэмкIэ и къудамэм и кон-
сультант Габаевэ Беллэ Идрис и пхъум хуогузавэ абы и анэ Га-
баевэ (Бечеловэ) Мадинэ Борис и пхъур зэрылIам къыхэкIыу. 

«Си бзэкIэ
къызгурыгъаIуэ»

1918 гъэм къызэIуахащ Тэрч 
щIыналъэм ис лъэпкъхэм я II 
съездыр.

1938 гъэм къалъхуащ Адыгэ 
Республикэм и цIыхубэ су-
рэтыщI Дыгъужь Мыхьмуд.

Дунейм и щытыкIэнур

«pogoda.yandex.ru» сайтым 
зэритымкIэ, Налшык уэшх къы-
щешхынущ. Хуабэр махуэм  
градуси 8 - 9, жэщым градуси 4 
- 6 щыхъунущ.

Гъатхэпэм и 18, 
блыщхьэ

1913 гъэм Налшык къыщы зэ-
Iуахащ округым и лъэпкъхэм я    
I съездыр.

1930 гъэм къалъхуащ фило-
логие щIэныгъэхэмкIэ доктор, 
КъШКъУ-м и профессору 
щыта, КъБР-м, КъШР-м, АР-м 
щIэныгъэхэмкIэ щIыхь зиIэ я 
лэжьакIуэ, ЩIДАА-м и акаде-

мик, «Хэкум и пащхьэм щиIэ 
фIыщIэхэм папщIэ» орденым и 
4-нэ, 3-нэ нагъыщэхэр зыхуа-
гъэфэща Хъупсырокъуэ Хъы-
зыр.

1932 гъэм къалъхуащ КъБР-м 
и цIыхубэ тхакIуэ Шэджыхьэ-
щIэ Хьэ мыщэ.

1958 гъэм къалъхуащ къэрал, 
жылагъуэ лэжьакIуэ, полко-
вник, АР-м и Адыгэ Хасэм и 
тхьэмадэ, «Адыгейм и щIыхь» 
медалыр зрата ЛIымыщэкъуэ 
Рэмэзан.

Дунейм и щытыкIэнур

«pogoda.yandex.ru» сайтым 
зэритымкIэ, Налшык пшэр 
техьэ-текIыу щыщытынущ. Хуа-
бэр махуэм градус 12, жэщым 
градуси 3 - 5 щыхъунущ.

Гъатхэпэм и 15 - 17 махуэхэм 
Урысей Федерацэм и Прези-
дентыр хахынущ къэралым и 
цIыхухэм. Къэбэрдей-Балъ-
къэрым къыщызэрагъэпэ-
щащ президентыр щыхах 
щIыпIэ 355-рэ, ахэр мэлажьэ 
хабзэм тету. ХэхыпIэхэм щы-
Iэщ хабзэхъумэ IэнатIэхэм я 
лэжьакIуэхэр, жылагъуэ кIэ-
лъыплъакIуэхэр, хъыбарегъа-
щIэ IэнатIэхэр. 

ЦIЫХУХЭР къекIуалIэу зы-
хуейм папщIэ щэхуу Iэ яIэ- 
 ты нымкIэ къызыхуэтыншэу 
къы зэ гъэпэщауэ  мэлажьэ 
Шэджэм щIыналъэм къыщы-
зэIуаха хэхыпIэ 20-р. Iэ Iэтыр 
щIыналъэм зэрыщекIуэкIым и 
фIагъыр къапщытэ кIэлъып-
лъакIуэ 80-м щIигъум. Щхьэлы-
къуэ къуажэм щыIэ хэхыпIэ 
№311-м  курыт еджапIэ №1-м) и 
бжэр къызэIуахащ сыхьэти 8-м. 

- Ди къэралым и щIыпIэ псо-
ми нобэ щегъэжьауэ Пре-
зидентым и хэхыныгъэхэр що-
кIуэкI. Абы жыджэру хэтщ 
 Урысейм и къэкIуэнум папщIэ 
гудзакъэ зиIэ хэхакIуэхэр, щIэб-
лэм я къэкIуэнум ирипIейтей-
хэр. ХэхыпIэ №311-м и комиссэр 
набдзэгубдзаплъэу пэрытщ Iэ-
натIэм. Президентым и канди-
дату къагъэлъэгъуахэр зэрыт 
тхылъымпIэхэр, хэхакIуэхэр я 
закъуэу зыщIыхьэну шэтырхэр, 
тхылъымпIэхэр зрадзэ ашыкхэр 
- псори зыхуей хуэгъэзащ. Нобэ 
хэхыныгъэхэм я япэ махуэщ, 
цIыхухэр куэду къызэрекIуа-
лIэм арэзы ды къещI. Къуажэ-
дэсхэм мыбдеж Iэ щаIэтынущ 
сыхьэ т 20 хъуху, - жиIащ хэхыпIэ 
№311-м и комиссэм и унафэщI 
Таймаскуловэ Маринэ. 

- Къэралым и цIыхухэм жэуап 
я пщэ къыщыдэхуэ IэнатIэщ 
хэхыныгъэхэр. Мы махуищым 

 къриубыдэу Iэ Iэтым дыхыхьэн 
хуейуэ ди къалэнщ дэтхэнэми. 
Нобэ дэ къэдгъэлъагъуэ Iуэху 
еплъыкIэм елъытауэ щы тынущ 
къытщIэхъуэм я пщэдерей ма-
хуэр. Дэ къэкIуэнум  дыщогугъ 
фIыкIэ, - жиIащ Щхьэ лыкъуэ 
курыт еджапIэ №1-м и унафэщI 
Куэшмэн Заур. 

Iэ Iэтым къекIуэлIащ педаго-
гикэ щIэныгъэхэмкIэ кандидат, 
КъБР-м егъэджэныгъэмкIэ 
щIыхь зиIэ и лэжьакIуэ ХьэщIэлI 
Суфьян. Абы Iэ щиIэтащ зэгуэр 
езыр зи унафэщIу щыта, 
Щхьэлыкъуэ къуажэм дэт школ 
№1-м щыIэ хэхыпIэ №311-м. 

- Щыпсэу къэралым щекIуэ-
кIым хэтын хуейщ цIыхубэр - 
щхьэж зыхуейр къыхрырех, «дэ 
а Iуэхум дыхэмытми къэ-
хъунуIакъым» жаIэу емыгупсы-
су. Къэралым и Президент 
 хъуну езыхэм къагъэлъагъуэр 
текIуэныр е темыкIуэныр - ар 
етIуанэ упщIэщ. Абы емылъы-
тауэ цIыху щхьэхуэм езым и 
еплъыкIэ зэриIэр къигъэлъа-
гъуэмэ, аращ тэмэмыр. ЦIыхум 
и хуитыныгъэр къигъэсэбэпу 
зригъэсэн хуейщ, - жиIащ 
 Суфьян. 

- Хэхыныгъэм сыхэтыну хуи-
ты ныгъэ сызэриIэрэ си еп-
лъыкIэр къыщызогъэлъа гъуэ 
абы. Мыр икIи ди къалэнщ икIи 
ди хуитыныгъэщ. Сызы щыпсэу 
къэралыр фIыуэ щыслъа-
гъукIэ, жэуаплыныгъэ зыхэлъ 
мыпхуэдэ Iуэхушхуэми си еп-
лъыкIэр къыщызогъэлъа гъуэ, - 
жиIащ хэхыпIэм къекIуэлIахэм 
ящыщ Маргъущ ФатIимэ. 

ГУГЪУЭТ  Заремэ. 

Хэхыныгъэхэр йокIуэкI

КъБР-м узыншагъэр хъумэнымкIэ и министр Къалэбатэ 
Рустам Къэбэрдей-Балъкъэр къэрал университетым и ме-
дицинэ колледжым и студентхэм яхуэзащ. Абыхэм я пса-
лъэмакъыр теухуауэ щытащ республикэм узыншагъэр 
 хъумэнымкIэ и IэнатIэм Iуэхум фIыуэ хэзыщIыкI IэщIа-
гъэлIхэр хуэгъэхьэзырыным иIэ мыхьэнэм, студентхэм 
зыхуеджэ IэщIагъэр къызэрыхахам, ахэр IэнатIэкIэ къызэ-
гъэпэща зэрыхъуным. ЗэIущIэм хэтащ республикэм и ме-
дицинэ IуэхущIапIэ зыбжанэм я унафэщIхэр.

КЪАЛЭБАТЭР тепсэлъыхьащ республикэм узыншагъэр 
 хъу мэнымкIэ и IэнатIэм и щытыкIэм, иужьрей илъэсхэм абы 
щекIуэкI зыужьыныгъэхэм икIи къыхигъэщащ унэтIыныгъэм 
иIэ ехъулIэныгъэхэр псом япэу абы щылажьэ IэщIагъэлIхэм         
я зэфIэкIым зэрелъытыжар. «Жылагъуэм ягъуэт медицинэ 
дэIэпыкъуныгъэр ефIэкIуэн папщIэ псом хуэмыдэу мыхьэ-
нэшхуэ иIэщ курыт щIэныгъэ зиIэ IэщIагъэлI нэсхэр гъэ хьэ-
зырыным, - жиIащ Къалэбатэ Рустам. - Нобэ медицинэ Iуэху-
щIапIэхэр хуэныкъуэщ Iуэхум фIыуэ хэзыщIыкI медбрат-анес-
тезистхэм, рентгенолаборантхэм, медсестрахэм, ФАП-хэм 
щылэжьэну фельдшерхэм, медицинэ регистраторхэм». 

Студентхэр псалъэмакъым жыджэру хэтащ - абыхэм минист-
рым упщIэ зэмылIэужьыгъуэхэмкIэ зыхуагъэзащ, IэщIагъэр 
къызэрыхаха щIыкIэм и гугъу ящIащ, адэкIэ зыпэрыувэну 
лэжьыгъэм теухуа я еплъыкIэхэри къагъэлъэгъуащ. Минист-
рым зыщигъэгъуэзащ колледжым и лэжьыгъэр зэрызэтеуб-
лам, егъэджэныгъэ Iуэхур къызэрыщызэгъэпэщам, дерсхэр 
щекIуэкI пэшхэри зригъэлъэгъуащ.

А зэIущIэм хэту, егъэджэныгъэ IуэхущIапIэм къыщекIуэкI хаб-
зэжьым тету КъБР-м узыншагъэр хъумэнымкIэ и министр Къа-
лэбатэ Рустам «щIыхь зиIэ студент» цIэр фIащащ. А Iуэхум 
щыхьэт техъуэ студент тхылъыр медколледжым и унафэщI 
Пщыбий Светланэ министрым иритыжащ.

ЩХЬЭЩЭМЫЩI  Изэ.

Урысей Федерацэм  щыпсэу лъэпкъхэм я бзэхэр, я щэнха-
бзэхэр къэралым и къулеигъэ нэхъ инхэм ящыщу къалъытэ, 
ахэр хъумэным, егъэфIэкIуэным гулъытэшхуи щыхуащI. А 
Iуэхум жыджэру иджыпсту толажьэ Шэшэн Республикэр.

ШЭШЭНЫБЗЭМРЭ литературэмрэ хухаха гъэм кърикIуахэр 
къапщытэжа нэужь щIыналъэ унафэщIхэм къыхалъхьащ 
анэдэлъхубзэр езыгъэдж цIыху 1644-м ахъшэ саугъэту сом ми-
ни 100 зырыз иратыну. Ар къыхагъэкIынущ Кадыров Ахъмэт-
Хьэжы и цIэр зезыхьэ фондым.

- Ди щIыналъэм тхыдэ къулей иIэщ. Дэ ди зэфIэкI псори 
 етхьэлIэну ди мурадщ ар хъумэным. Щэнхабзэ щIэинхэм я 
 урысейпсо дэфтэрым нобэ къыщыгъэлъэгъуащ УФ-м щыпсэу 
лъэпкъхэм я тхыдэ, щэнхабзэ фэеплъу 759-м нэс. Абыхэм псо-
ми къэрал мыхьэнэ яIэщ, - жиIащ республикэм и Iэтащхьэ Ка-
дыров Рамзан. - Шэшэныбзэмрэ литературэмрэ къыдэ кIуэ тей 
щIэблэм егъэджынымкIэ фIым я фIыжу зыкъэзыгъэлъэ-
гъуахэми республикэм и дамыгъэ лъапIэхэр иратынущ.

Апхуэдэ щIыкIэкIэ Шэшэн Республикэм анэдэлъхубзэр щы-
хъу мэнымрэ а Iуэхум щIалэгъуалэ егъэджакIуэ нэхъыбэ хэ-
шэнымрэ я зэфIэкI псори ирахьэлIэну мурад ящIащ. 

- Дэ шэч къытетхьэркъым ди анэдэлъхубзэр хъумэнымкIэ 
апхуэдэ Iуэху бгъэдыхьэкIэм IэужьыфI зэриIэнум, - къыхагъэ-
щащ Кадыров Ахъмэт-Хьэжы и цIэр зезыхьэ егъэджэныгъэ 
центрым и лэжьакIуэхэми.

2024 гъэр Тхыдэм и илъэсу хухахащ. Зэманыр здынэсам 
къызэгъэпэщакIуэ комитетыр яубзыхуащ икIи абы и зэIущIэм 
къыщыхалъхьащ гъэр икIыху ирагъэкIуэкIыну Iуэхугъуэхэр. 
Ахэр миным ноблагъэ. ЩIыналъэ щIэныгъэлIхэм я мурадщ 
шэшэн лъэпкъым и къежьапIэм ехьэлIа тхыдэ напэкIуэцIхэр 
тэмэму ягъэбелджылыну. АбыкIэ Iуэхур къадиIыгъынущ 
Шэшэн Республикэм и ЩIэныгъэ Академием.

ШЭРЭДЖ  Дисэ.

ЛIыхъужь и лъэужь кIуэдыр-
къым, жаIэ. Сыт хуэдиз зэ-      
ман дэ кIами, апхуэдэхэм я лIы-
гъэмрэ хахуагъэмрэ цIы хухэр 
тепсэлъыхьынущ, я хъыбар 
яIуэтэнущ. Апхуэдэу Хэкум и 
тхыдэм зи цIэр къыхэна                        
ди лъэпкъэгъу лIыхъужьхэм 
ящыщщ ЛIУП Нурхьэлий къыт-
хуитх мы хъыбарыр зытеухуар: 

«ЛIУП ТIалибрэ Гуэщшыррэ 
япэу зэдагъуэтар Жыраслъэнт. А 
зэманым нэхъыжьхэм къагу-
рыIуэрт я быныр ира гъаджэмэ 
зэрынэхъыфIри, щIалэ цIыкIум и 
ныбжь щынэсым  къуажэ шко-
лым щIагъэтIыс-хьащ. Жырас-
лъэн и хьэл-щэнкIэ щапхъэ дахэ 
къигъэлъагъуэрт, еджэнри 
фIыуэ къехъулIэрт, жы джэру хэтт 
еджапIэм щекIуэкI лэжьыгъэми. 
Щхьэлыкъуэ къуа жэ школым и 
япэ пионер отря дым и къызэ-
гъэпэщакIуэу щы-тар Жырас-
лъэнщ. А зэманым ар Налшык 
дэт Ленин еджапIэ къалэ цIыкIум 
щIэст. Абы иужькIэ Жыраслъэн 
совпартшколым щIо тIысхьэри, 
ари фIы дыдэу  къеух. Ар ягъакIуэ 
комсомолым  и обкомым ин-
структору щылэ жьэну. А зэ-
маным абы респуб ликэм и къу-
ажэхэм лэжьыгъэшхуэ щре-
гъэкIуэкI, комсомол ячейкэхэр, 
организацэхэр къы-
зэгъэпэщыным ехьэлIауэ.

Лэжьащ ар Къэбэрдей-Балъ-
къэрым ЩIэныгъэ IуэхухэмкIэ и 
министерствэм и къудамэм и 
унафэщIу, республикэм и мэ-
къумэш еджапIэ нэхъыщхьэм и 
егъэджакIуэ нэхъыжьу. Партым и 
Къэбэрдей-Балъкъэр обкомым      
и унафэкIэ, Жыраслъэн Тэн Iуфэ 
Iус Ростов щыIэ парт еджапIэ 
 нэхъыщхьэм ягъакIуэ. 

ЛIупым щхьэгъусэ хуэхъуа 
цIыхубз дахэр - Шэджэм Езанэм 
щыщ ЩакIуэ Мэрян - еджапIэм 
къыщецIыху, я насып зэхэлъуи 
къыщIокI. ЕджапIэр 1935 гъэм 
фIы дыдэу къаухри, зэгъусэу 
 къагъэзэж. Республикэм и Пра-
вительствэм и унафэкIэ, Жырас-
лъэн Бахъсэн МТС-м и директору 
ягъэув. Абы щIэныгъэуи акъы луи 
иIэр хуеунэтI лэжьыгъэр тэ мэму 
къызэгъэпэщыным, ар япэкIэ 
гъэкIуэтэным.

Зэщхьэгъусэхэм бынитIи ягъуэ-
тауэ, зэгурыIуэ-зэдэIуэжу зэдэп-
сэууэ, «ер вы бжьакъуэм къокI» 
жыхуаIэм ещхьу, зыпэмыплъа 
нэщ хъеягъуэ къыкъуокI. «МТС-м 
и шыгуш псэфым зэрызыкIэри-
дзыжар и щхьэусыгъуэу 1937 
гъэм ар ягъэтIыс, и адэ ТIалиби, 
зэрыунагъуэу, колхозым къы-
хадз, Къэббалъкъпотребсою-
зым и къудамэм и унафэщI 
Мэрян и лэжьапIэм къыIуагъэкI, 
Дыгулыбгъуей къуажэ еджапIэм 
и директору лажьэ и къуэш Хьэж-
мурат и къулыкъум къытрагъэкI. 
Ауэ ТIалиби и бынхэри на сы-
пыншэу къыщIэкIынтэкъыми, 
Къалмыкъ БетIал зэрагъэтIысу, 
Жыраслъэн хей мэхъури, къа-

Адэм и хъуэпсапIэ,
бынхэм я насып

утIыпщыж. А зэрыщагъэса зэ-
маным пэкIуэ улахуэри къра-
тыж, куэд дэмыкIыуи, Къэб балъ-
къ потребсоюзым и унафэщIу 
ягъэув. Абы лэжьыгъэшхуэ ире-
гъэкIуэкI къуажэхэм тыкуэнхэр 
къыщызэIухыным, цIыхухэр зы-
хуей хьэпшыпхэмкIэ къызэгъэ-
пэщыным теухуауэ.

Хэку зауэшхуэр къохъей. Къэ-
ралым цIыхуу исыр фронтым 
 дэ Iэпыкъуэгъу зэрыхуэхъунум 
яужь итщ. А Iуэхугъуэ иным 
Жыраслъэни абы и унафэм 
 щIэтхэри жыджэру хэтщ. 
1941гъэм и бжьыхьэм Къэбэр-
дей-Балъкъэрым 115-нэ лъэпкъ 
шуудзэр къыщызэрагъэ пэщ. Ди-
визэр хуейт командир Iэ зэхэм, 
щIэныгъэ зыбгъэдэлъ поли-
трукхэм. Партым и обкомым, 
Налшык военкоматым я уна-
фэкIэ, щIэныгъэлIхэр шуудзэм 
ираджэ. Абыхэм ящыщт полит-
рук къалэныр зыхуагъэфэща 
Жыраслъэни.

1942 гъэм бадзэуэгъуэ мазэм и 
кIэм шуудзэр Ростов областым 
хыхьэ Сальск губгъуэм и деж 
нэмыцэхэм щапэщIэуващ. Шу-
удзэм щыщу СталинградкIэ 
екIуэ кIахэр генерал-полковник 
Еременкэ А. И. зи унафэщI фрон-
тым и еплIанэ шу корпусым хы-
хьащ. Еременкэ и унафэкIэ ма-
зитIрэ ныкъуэкIэ корпусыр щызэ-
уащ Сталинград и гъунапкъэхэм. 
Сэ лэтхэм зыщагъэпсэху зэман 
кIэщI хэм деж политрук ЛIупым 
парт, комсомол зэIущIэхэр ири-
гъэкIуэкIырт, зэхэуэ гупхэм къы-
хэжаныкIахэр игъэгушхуэрт, 
фронтым и унафэщIхэм къа-
гъэув къалэнхэм зауэлIхэр щы-
гъуазэ ищIырт, зауэм лIыхъу-
жьыгъэ къыщызыгъэлъэгъуа-
хэм дамыгъэ къызэрыратыну 
тхылъхэр игъэхьэзырырт, абы 
 зауэлIхэр щыгъуазэ ищIырт.

Жыраслъэн абыхэм яжриIэрт: 
«Сталинград щедгъэжьа ебгъэ-
рыкIуэныгъэм фашизмэм кIэ 
ири тынущ. Дэр щхьэкIэ цIыхухэм 
жаIэнущ: «Сталинград деж ще-
кIуэкIа зауэ гуащIэм хэтахэр». 
Зыщывмыгъэгъупщэ, зы лъэба-
къуэкIэ дыкъикIуэт зэрымыхъу-
нур. Аращ Сталиным и унафэр».

Зэгуэрым нэмыцэ танкхэр 
Iуащ хьэ лъагэм и къуагъым къы-
къуэкIащ, абы иужь итхэт щэ 
бжыгъэ хъу нэмыцэ сэлэтхэр. 
 Зауэ гуащIэр екIуэкIащ жэщыбг 
хъуху, ауэ ди сэлэтхэр къикIуэта-
къым икIи я быдапIэр ятакъым. 
Нэмыцэхэр щрагъэкIуэтыжым, 
губгъуэм къинат бийм и танки 8. 
Тхьэмахуэ псокIэ бийр къеб-
гъэрыкIуащ, ауэ ди зауэлIхэр зы 
лъэбакъуэкIи къикIуэтакъым.

Жыраслъэн зыщыща кор-
пусыр шыщхьэмыгъазэу хэтащ 
мин 330-рэ хъу нэмыцэдзэр къ э-
зыухъуреихьахэм, абы щыщу 
мин 91-р, генерал 24-рэ яхэту, ге-
нерал-фельдмаршал Паулюс я 
пашэу, гъэр къэзыщIахэм.

Абы иужькIэ совет зауэлIхэр 
нэмыцэ зэрыпхъуакIуэхэм ебгъэ-

рыкIуэурэ къалэ, къуажэ куэд 
 хуит къащIыжащ. Жыраслъэни и 
зауэлIхэри Курск деж щекIуэкIа 
зауэ гуащIэм лIыгъэшхуэ къыща-
гъэлъагъуэу щызэуащ.

1943 гъэм и кIэм Жыраслъэн 
Харьков къалэ, командирхэр 
 щагъэхьэзыру къыщызэрагъэпэ-
ща еджапIэм ягъакIуэ. Ар ехъу-
лIэныгъэкIэ къеух. Лейтенант 
 нэхъыжь ЛIупыр 2-нэ Украин 
фронтым хыхьэ 66-нэ фочауэ 
 дивизэм и 93-нэ полкым и ротэм 
и командиру ягъэув. Ар ири-
хьэлIат Корсунь-Шевченковскэ 
ебгъэрыкIуэныгъэм зыщы хуа-
гъэхьэзыр зэманым.

Джэрмэншык щыщ командир 
ЛIуп Жыраслъэн, Арщыдан щыщ 
3-нэ батальоным хыхьэ ротэм и 
командир лейтенант нэхъыжь 
Бжьэдыгъу Шамсэдин, Налшык 
къалэ щыщ 1-нэ батальоным и 
штабым и унафэщI капитан Пин-
хасов Авино сымэ зауэ гуащIэм 
щыIухьэм псалъэ быдэ ятащ - я 
псэ емыблэжу бий бзаджэм 
езэуэну.

2-нэ Украин фронтыр армэм и 
генерал Конев И. С. и унафэм 
щIэту 1944 гъэм щIышылэм и 5-м 
бийм ебгъэрыкIуэу щIидзащ. Ди 
зауэлIхэр щхьэмыгъазэу къалэ 
цIыкIухэмрэ къуажэхэмрэ хуит 
къащIыжу, Кировоград къалэм 
хуэкIуэрт.

А областым хыхьэ Нерубайкэ 
къуажэр нэмыцэхэм къыIэщIа-
гъэкIыжын щхьэкIэ екIуэкIа зауэ 
гуащIэм щIышылэм и 8-м ко-
мандир хахуэ Бжьэдыгъур щы-
хэкIуэдащ. И ныбжьэгъу лIы-
хъужьым и кIуэдыкIар Жырас-
лъэн  хуабжьу къехьэлъэкIащ 
икIи псалъэ быдэ итащ Бжьэ-
дыгъум илъ ищIэжыну. ФIыуэ 
илъагъу и ныбжьэгъур лIыгъэ 
хэлъу бийм зэрезэуар, абы и 
кIуэдыкIар иту письмо унэм къри-
гъэхьат. Жыраслъэн и анэ Гуэщ-
шыр, ар имыцIыхуми, и къуэм 
хуэдэу игъеящ. Абы и гъы ма-
къым хьэблэ фызыр къызэ-
хуишэсат. Абы щыгъуэ анэм 
жиIат: «Алыхь, си Жыраслъэнри 
а мафIэ лыгъэм хэкIуэдэнумэ». 
Анэм и къуэ пасэр, псом нэхърэ 
нэхъыфIу илъагъур, псэужтэ-
къым абы ирихьэлIэу. Тхьэмыщ-
кIэм и псэм ищIауэ къыщIэкIынт.

Белозеркэ къуажэм и деж нэ-
мыцэхэм зыщагъэбыдат. Зауэ 
гуа щIэм щIидзауэ екIуэкIырт. 
Фашистхэм икIуэтыну я мурадтэ-
къым.

- Зыхуэвгъэхьэзыр дызэреб-
гъэрыкIуэнум! - итащ командэ 
ЛIупым, - Хэкум, Сталиным па-
пщIэ! - жиIэри езыр щIытIым 
 къилъри, щIэпхъуащ, зауэлIхэр и 
гъусэу. Бийр къызэуэкIыурэ 
икIуэту хуежьащ. ЗауэлIхэм япэ 
иту жэ ЛIупыр напIэзыпIэм 
нэкIукIэ щIым хэхуащ. Абы и гу-
щхьэм нэмыцэшэ бзаджэр къы-
техуат. ЗауэлIхэр къимыкIуэту 
ипэкIэ кIуащ, къуажэри бийм 
къыIэщIагъэкIыжащ. Ар къы-
щыхъуар 1944 гъэм щIышылэм         
и 16 махуэрщ. Зэныбжьэгъуи-
тIым зы тхьэмахуэщ я зэхуакуар. 
Жыраслъэни Шамсэдини я 
 псалъэр ягъэпэжащ - Хэкум 
 папщIэ я псэр ятащ. ЕтIуанэ 
 махуэм Жыраслъэн Белозеркэ 
къуажэм дэт къуэшыкхъэм щы-
щIалъхьащ. Абы щыгъуэ ар 
илъэс 30-м зэрыщIигъуа щыIэтэ-
къым.

93-нэ полкым и командирым, 
штабым и унафэщIым я Iэ щIэлъу 
Жыраслъэн и адэ-анэм, и щхьэ-
гъусэм письмо къыхуатхащ: 
«ФIыуэ тлъагъу нэхъыжьыфIхэ, 
фи гуауэ хьэлъэр дэри хуабжьу 
зыхэтщIащ. ФIыщIэшхуэ фхудощI 
апхуэдэ щIалэ хахуэ, губзыгъэ, Хэ-
кум папщIэ куэд зыщIэфа зэрыв-
гъэсамкIэ. Фи  къуэм лIы-
хъужьыгъэ ин къигъэлъагъуэу Хэ-
кум, къэкIуэну гъа щIэм папщIэ и 
псэр итащ. Ар лIыхъужьщ. Дэ ар 
сыт щыгъуи ди гъусэу къэт-
лъытэнущ. Абы зэрихьа лIыгъэм 
папщIэ командованэм Хэку зауэ 
орденым и езанэ нагъыщэр къы-
хуигъэфэщащ. Фыкъыдогъэгугъэ 
Жыраслъэн илъ дэ тщIэжыну». 

Абы ипэкIэ, зауэм щызэрихьа 
лIыгъэм папщIэ Жыраслъэн 
 къратат Бэракъ Плъыжь, Вагъуэ 
Плъыжь орденхэр, «Хахуагъэм 
папщIэ», «Сталинград зэрихъу-
мам папщIэ» медалхэр, Главно-
командующэ Нэхъыщхьэм къыб-
гъэдэкI фIыщIэ тхылъхэр».

  Министрыр
студентхэм яхуозэ

ЯгъэлъапIэ
бзэм ирилажьэхэр

Гъунэгъухэм

Къуажэм и ижьырабгъу 
лъэныкъуэмкIэ Балъкъ ину 
щоIэуэлъауэ. Ар кIуэ пэтми нэхъ 
къызэрокI. Къиуащи, и толъ-
къунхэр ерыщу жьэгъум кIэре-
дзэ, къегъэлъеижри, зыр ад-
рейм щIэIунщIэжу, къызэро-
хьэх. Дунейр зыкъутэ псым 
къыхэIукI хуэдэт макъ лъэщ 
гуэр: «ЦIыху хэ, щхьэ зыхэв-
мыщIэрэ си гурыгъур? Дэнэ 
щыIэ япэм фщыз гъуэту щыта 
пщIэмрэ гулъы тэмрэ?»

И лъакъуэ узыр щхьэщыкIуэт-
ри жейм хилъэфа къудейуэ, 
 Елдар псы Iэуэлъауэм къызэ-
щигъэужащи, зыщIодэIукIри 
хэлъщ. «Къоджэм уигъэжейр-
къым» жыхуаIэращи, и щIалэ-
гъуэм  игъуэта лъакъуэ узыр 
къыхуинауэ гугъу ирегъэхь. Ара-
къэ бэлы хьыр: ныбжьыр хэ-
кIуэтэху, узри нэхъ мэятэ. 
Тхьэусыхафэр игъэшу ежэх псы 
губжьам Елдар, гукъанэ хэлъу, 
йопсэлъылIэ:

- Ей, къуэш, апхуэдизу умы-
къиин, шыIэ зигъэIэ. Къызгу-
роIуэ, уиIэщ гукъеуэ. Пэжу, 
пасэм адыгэр щIыуэпсым нэхъ 
хуэгумащIэт. Псыр зэнзэныпсу 
къабзэт, и Iуфэлъафэм и теп-
лъэм псэр игъэгуфIэрт. Иджы 
псы ежэххэм яIэ хъуа щытыкIэм 
уегъэгумэщI. Сыт пщIэн? Ды-
къэзыгъэщIам пхуэмышэчын 
къыптрилъхьэркъым, - хощэ-
тыкI цIыхухъур. - Мис, сэри си 
 гущIэм щызоуэ а уи толъкъун-
хэм хуэдэ гуэр ерыщу, мыпсэ-
хужу, арщхьэкIэ ямылейуэ 
зысщIыркъым, си пIэ сисыжщ. 

Абдежым и гупсысэр зэпоури, 
аргуэру зыщIодэIукI. Иджы абы 
зэхихыр зи лъахэр зрагъэбгынэ 
и сабий закъуэм и джэ макъщ: 
«Папэ, уэри накIуэ! Папэээ!...» А 
макъым абы и гъащIэ блэкIар 
лъэмыкIыу и нэгу къыщIегъэу-
вэж. 

Елдаррэ Фаинэрэ пасэу 
зэрышэри, унагъуэ дахэу тIысы-
жат. ФIыуэ зэрылъагъуу, нэмыс, 
фIэлIыкI я зэхуаку дэлъу псэурт. 
Зы щIалэ цIыкIу зэдагъуэтати, 
адэм нэхъ насыпыфIэ мы ду-
нейм темыту зыкъыщыхъужырт. 
Хэт и гугъэнт, абы и гуфIэгъуэр 
кIэщI дыдэну, и щыкъум уна-
гъуэкъутэ ящIыну! 

И Iыхьлыхэр куэд щIауэ зы-
щыпсэу хамэ щIыпIэм Iэпхъуэ-
жыну и хъуэпсапIэт Фаинэ и анэ 
Данэ. НэгъуэщI хэку псэупIэ 
ищIыну зи нэгу къыщIэзымы-
гъэхьэу щыта и щхьэгъусэри 
акъылэгъу дохъури, я мурадыр 
зрагъэхъулIэ. ХэщIапIэ яхуэ-
хъуам я псэуныгъэ Iуэхухэр 
щызэтеувами, Данэ абы тыншы-
гъуэ щигъуэтыртэкъым: я пхъур 
зэрамыгъусэр хьэлъэу и гум 
 телът, дунейм хуиту тримы-
гъаплъэу. «И Iуэху зыIут ды-
мыщIэу, и щхьэ дымылъа гъуу, и 
сабий и IэфI зыхэдмыщIэу дауэ 
дунейм дызэрытетынур?» - и пIэ 
изэгъэжыртэкъым ар. - Ди щIа-
лэри, анэкъилъху имыIэ пэ-
лъытэу, и закъуэу къэнащ». 
Малъ хъэм и хьэлым фIыуэ щы-
гъуазэ Данэ къыгурыIуэрт ар 
 гъусэ зэрахуэмыхъунур. Нэ-
гъуэщI Iэмал къыщыхуэмы-
гъуэтым, и пхъур къигъэдэIуэну 
иужь йохьэ. Фаинэ ауи зытри-

гъэхьэркъым и анэр, и гум къи-
гъэкIыркъым фIыуэ илъагъу и 
щхьэгъусэр къигъанэу ежьэжы-
ну. АрщхьэкIэ ухэдэу, Iэмал 
имыIэу, зыгуэр къыхэпхын 
 хуейуэ гъащIэм урегъэувалIэ. 
Щхьэуназэ ящIа цIыхубзым и 
адэ-анэр къыхех. 

И щхьэгъусэмрэ илъэсиплIым 
ит Дамир цIыкIурэ щежьэж ма-
хуэм, Елдар и гум щыщIар пса-
лъэкIэ къызэрыпхуэIуэтэн щыIэ-
къым. Нэм илъагъур теплъэгъуэ 
гукъутэт: зи нэпсхэр джэшым 
хуэдэу къелъэлъэх Фаинэ, къе-
плъэкIыжурэ зи адэм еджэ 
 Дамир цIыкIу, гуауэ къытепсы-
хам зи плIэр иухуа Елдар… 
«СфIэкIуэдынкъым си къуэр, 
къекIуэлIэжынщ гува-щIэхами и 
адэ лъапсэжь», - и гур игъэ фIырт 
нэкIэ ахэр зыгъэкIуатэ адэм. 
Хьэблэми къуажэми ягу щIэу-
зырт Елдар, яфIэпсэкIуэдт уна-
гъуэ зэтещэхар. А махуэ гу хэ-
щIым и ужькIэ Елдар и лъэр щIэ-
хущ къызэфIэмыувэжыфуи, ма-
зэкIэ сымаджэщым щIэ лъащ. 
Абы щыгъуэ къищта узым нобэ-
ми тыншыгъуэ къритыркъым.

Зэманыр макIуэ, гъащIэри 
абы кIэлъоIэ. Елдар унагъуэщIэ 
зэригъэпэщыжауэ екIуу, зэпэщу 
мэпсэу. Ар зи псалъэ и уасэ 
зыщIэж, хьэрычэтышхуэ зыб-
гъэдэлъ цIыхущ. Емыгупсысу, 
мычэнджащэу Iуэху ирихьэкIыр-
къым.. И щхьэгъусэ Салими 
езым екIупсу къызэрыхихыжам 
щымыгуфIыкI къуажэм дэстэ-
къым. Ар цIыхубз зэкIужт, 
нэфIэгуфIэт, и нэгум кърих 
Iэдэбыгъэ къудеймкIэ пщIэ 
зыхуигъэщIырт. Унагъуэ зе-
хьэнрэ бын пIынрэ япэ ибгъэщ 
хъун щымыIэу къэзылъытэ унэ-
гуащэ гумащIэт. Сыт нэгъуэщI 
цIыхухъур зыхуейр? Зэщхьэ-
гъусэхэм я зэхуаку дэлъ гуапа-
гъэр, IэфIыгъэр я бынхэм 
зыхрагъащIэу къагъэхъуащ. 
Япхъу нэхъыжь Сэтэней дэрб-
зэр IэщIагъэр къыхихауэ, абы 
хуоджэ. И дэкIуэгъуэ нэмысыпа-
ми, хъыджэбз нэмысыфIэм 
нысэкIэ куэд къохъуапсэ, и 
щхьэр течауэ къыжезыIи къа-
хэкIыу. Тхьэм ищIэнщ абы езым 
и гум щигъафIэр. И нэ фIыцIи-
тIыр хэплъызэу жаIэм йодаIуэри 
и Iуэху яужь йохьэж. Я нэхъыщIэ 
Заринэ курыт еджапIэм щIэсщ, 
нэхъ пэрытхэм хабжэу йоджэ. Зи 
жыIэ тебгъуэтэж, зи псэр къабзэ 
хъыджэбз цIыкIур инми цIыкIу-
ми я гум дохьэ, фIыуэ къа-
лъагъу.

Фаинэ лIы дэкIуэжауэ и 
Iыхьлыхэм япэгъунэгъуу Амери-
кэм и Штат Зэгуэтхэм хыхьэ 
Нью-Дели къалэм щыпсэурт. И 
щхьэгъусэр Сирием къыщыхъуа 
шэрджэс щIалэт, цIыху вэгъ-
зэгът. Бын зэдамыгъуэтами, Да-

мир езым ей дыдэм хуэдэу 
фIыуэ илъэгъуат. Фаинэ дунейр 
тIэу пкIэгъуэ хуэмыхъуу щыгу-
фIыкIырт а тIум яку дэлъ зэху-
щытыкIэм. Ауэрэ, щIалэр 
къыдэкIуэтеиху, нэхъ псэлъэ-
гъуей хъурт, гупсысэ гуэрым 
зэрызэщIиIыгъэм анэм гу лъи-
тэрт. И гум щыщIэмкIэ абы 
щыпкърыупщIыхьым, къыж-
риIащ и адэр и нэгум куэдрэ 
къызэрыщIыхьэр, илъагъуну 
зэрыщIэхъуэпсыр. И къуэм пап-
щIэ имыщIэн щыIэтэкъым 
анэм. Абы мурад ещI Дамир и 
адэм и деж къишэжу иригъэ-
лъагъуну. «АдэкIэ Iуэхур зэры-
хъунур гъащIэм къигъэлъэ-
гъуэнщ», - егупсысащ ар. Езыри 
апхуэдизкIэ хуэзэшат къыща-
лъхуа щIыпIэм, и япэ лъагъуны-
гъэр къызыдина пщIантIэжьми, 
зыми гу лъримыгъатэу и нэпсхэр 
щыщIилъэщIыкI куэдрэ къэ-
хъурт. Анэмрэ къуэмрэ я зыгъэ-
псэхугъуэ зэманыр зэтрагъа-
хуэри, я хэку къихьэжащ. «Ныб-
жьэгъуфIыр IыхьлыфI и уасэщ» 
жыхуаIэрати, Марям зэанэзэ-
къуэм гуапэу яIущIащ, нэгъуэщI 
хэщIапIэ яримыгъэщIу я деж 
къыщызэтригъэувыIащ... 

Елдар, гупсысэ-гукъэкIыжхэм 
яIыгъыурэ, нэху къытещхьащ. 
Зэманыр къулъшыкъум нэблэ-
гъауэ пщIантIэмкIэ къиIукIыу 
псалъэмакъ зэхех, мыгувэуи и 
щхьэгъусэм япэ иту щIалэщIэ 
пэшым къыщIохьэ. Елдар щIалэ 
къыщIыхьар нэхъуеиншэу зэ-
пеплъыхь, абы къыбгъэдэкI 
 хуабагъэр и гум хыхьащи, 
къыфIолъэт, гуфIэгъуэ гуэрым 
пигъа п лъэу. ЕпIэщIэкIыу и лъа-
къуэ  къемыдэIуэжу щытахэр 
пIэм  кърехьэхри къызэфIоувэ, 
зреч ри гъунэгъу зыкъыхуэзыщI 
и  къуэм зыпщIэхедзэ. Сыт хуэдэ 
къару ар къызэфIэзыгъэувэжу 
щIалэм бгъэдэзыгъэхьар? Шэч 
хэлъкъым ар быным хуиIэ лъа-
гъуныгъэм и къару лъэщырауэ 
зэрыщытым. Адэмрэ къуэмрэ 
зэшэкIауэ утыкум итщ, Iуэхур 
зыIутыр къызыгурыIуа Салими, 
гуфIэ нэпсхэр щIилъэ щIы-
кIыурэ, ахэр къеуфэрэзыхь.

- Сыту куэдрэ сызэбгъэжьа, си 
къуэ! Си псэм ищIэрт уи лъап-
сэжь къызэрыбгъэзэжынур, - 
мэбзэрабзэ адэр.

Къуэм нэхъри абы зрекъу-
зылIэри, щабэу педзыж:

- Уи гум и джэ макъырщ сы-
къэзышэжар, си адэ. ГъащIэм 
зэпэIэщIэ дищIами, ди псэр 
зэрыщIащ. 

Мы дунейм сыт щыIэ, зэман 
кIыхьым къриубыдэу зи щхьэ 
умылъэгъуа уи бын къыпху-
дыхьэжын нэхъ гуфIэгъуэ?! 
Зыпэмыплъа насыпыр зэуэлIа 
Елдар пщIыхьэпIэ дахэм хэт 
хуэдэт…

Мыгъэрей бжьыхьэр ямы-
лейуэ бжьыфIэт, гъэмахуэм и 
фащэ зэкIужыр зыщихыжын игу 
пымыкI хуэдэ. Бгы лъапэхэм 
щигъуэлъыкIа тафэшхуэхэм 
 гъуэжьыгъэ мащIэ зыхидза удз 
кIырхэр нэжэгужэу щоуфафэ. 
АдэкIэ къыщолъагъуэ иджыри 
щхъуантIагъэм зэщIиIыгъэ 
мэзылъэ бгыжьхэр. ЖыпIэнура-
мэ, щIыуэпсыр зэщIопщIыпщIэ, 
дахагъэкIэ зегъэпскI. Дунейм и 
щIэращIагъэм пэджэжу Балъкъ 
Iуфэ Iус жылэшхуэм цIыхухэр 
щынэжэгужэщ. Бэрыкъуэ Ел-
дар и гуфIэгъуэр даIыгъыну, зи 
лъахэ къихьэжа щIалэр ялъа-
гъуну пщIантIэм цIыхушхуэ 
къыхудохьэ. Пшынэбзэ макъыр, 
Iэгуауэ иныр щIэтыжу, къуажэм 
и дэнэ лъэныкъуэкIи щызэхы-
бох. ЩIалэгъуалэр куэдщи, гу-
фIэгъуэ джэгур зэпыуркъым. 
Унагъуэм хьэгъуэлIыгъуэ дахэ 
щекIуэкI фIэкIа зэрыпщIэн 
щыIэкъым. «ЩIалэм и гуапэ 
 хъунщ» жари, зэщхьэгъусэхэм 
Фаинэ кърагъэблэгъауэ, и 
 къуэм хузэIуаха гуфIэгъуэм ха-
гъаплъэ. Абы и гурылъ щэхур 
къехъулIащи, зэгуэр зыщыпсэуа 
лъапсэжьым нэхъуеиншэу зы-
щеплъыхь, и гур тепыIэншэу зо-
лъатэ. ГукъэкIыжхэр къытезэры-
гуащи, зыхуэмыIыгъыжу и 
нэпсхэр къыфIокIуэ. Щытыншат 
ар мы пщIантIэм, гуфIэгъуэ куэ-
ди дилъагъухьат… 

ИгъащIэм лъакъуэ уз иIауэ 
умыщIэжыну, бысымыр дэнэкIи 
нос, гулъытэншэу зыри къи-
гъанэркъым. ГуфIэгъуэр зыхуэ-
гъэпса Дамири и адэм и ужьым 
икIыркъым: ищIэр дещIэ, зэгъу-
сэу хьэщIэхэр кърагъэблагъэ. 
Абы и фIэхъус ехыкIэм, и зыIы-
гъыкIэм Елдар и гур пегъэгу-
фIыкI. 

- Сыт хуэдизкIэ къызэ къуэн-
шэкIами, сыхуэарэзыщ и анэм. 
Адыгэгу кIуэцIылъу, хабзэ зэри-
хьэу, къурш псынэу къыдалъхуа 
и бзэр игъэбзэрабзэу къигъэ-
хъуащ, - и щхьэ хуэIущэ щэжырт 
адэр. 

КъекIуэлIахэм яхэбгъуэтэнут 
апхуэдэу зи бзэ зымыгъэ-
шэрыуэфхэр. 

- И анэм напэ, цIыхугъэ иIэу 
къыщIэкIащ, и бзэр Iурича-
къым, хабзэр щигъэгъупща-
къым, и унэжь къришэжащ», - 
щытхъупсыр трагъэлъадэрт 
цIыху хэм зэгуэр я убалъэм илъа 
Фаинэ. 

Арат къуажэм псалъэмакъыу 
дэлъыжыр. Махуэ етIуанэм гу-
фIэгъуэ джэгур нэхъ кIащхъэ 
 хъужри, цIыхухэри хуэм-хуэмурэ 
зэбгрыкIыжащ. 

Бжьыхьэпэ мазэм къызыкъуи-
ха дахагъэм зыщигъэнщIыжыр-
къым Фаинэ, зытет щIы кIапэр и 
нэм, и псэм хуехь. Лъахэр зэриб-

гынэрэ, мы зэманым нэхъ гу-
фIэгъуэ и гъащIэм хэмытауэ 
ебж. Дэнэ щищIэнт абы, щIэх 
дыдэ гухэщIыгъэ къезытын 
Iуэхугъуэ къызэрылъыкъуэкIы-
нур. Я ежьэжыгъуэр къэсащи, 
Фаинэ зегъэхьэзырыж. Нэху 
 къекIмэ, Дамиррэ абырэ бы-
сымым и унэм гъусэ щызэхуэ-
хъуу, гъуэгуанэ зэдытеувэжыну 
арат. Абы хэту и нитIыр щIым 
етауэ пщIантIэм къыдыхьэ и 
 къуэр къелъагъу. Зыхуихьынур 
имыщIэу зэуэ и гур къы-
хэузыкIащ, зы мыгъуагъэ гуэр 
къызэрыпэплъэмкIэ хъыбар 
 къригъащIэу. Пэшым къы щIы-
хьа Дамири и анэм и щытыкIэм 
гу лъитауэ, псалъэ къыхудэ-
шейркъым, иужьым хуэму къре-
гъажьэ: 

- Си анэ, уи жагъуэ умыщI, 
мызыгъуэгум уэрэ сэрэ гъусэ 
дызэхуэхъунукъым. НэгъуэщI 
хэку щысщIэн щыIэкъым, сигу-
ри си псэри зыпыщIар си адэ и 
лъапсэрщ. Зэгуэр пIэщIэщIа 
щыуагъэр зэзгъэзэхуэжу ара-
щи, сынолъэIу сыкъыбгурыIуэ-
ну! 

Фаинэ и нитIыр къихуауэ и 
 къуэм йоплъ, жиIэнумрэ ищIэ-
нумрэ къыхуэмыгъуэту. Ап-
хуэдэу заулрэ щыта нэужь, 
зэхэпх къудейуэ къыдрешей:

- Уи псэм нэхъ зэрыфIэфIым 
хуэдэу щIы, си къуэ, сыппэрыуэр-
къым. Ауэ, сынолъэIу, сызы-
щумыгъэгъупщэ…

ЦIыхубзым и бгъэм хьэлъэу 
тегъуэлъхьа гурыгъум бэуапIэ 
къритыркъым. И нэхэм нэпсыр 
щIэзщи, кърикIутыну хьэзырщ. 
АрщхьэкIэ, и быным гу лъримы-
гъатэм нэхъ къищтэу, зызэтреIы-
гъэ... Дамири абы нэхъ къыфIи-
мыгъэкIыу, анэм IэплIэ иришэ-
кIыжри епIэщIэкIыу щIэкIыжащ. 
Нэхъыбэрэ зиIэжьэху, нэхъ зэб-
гъэдэкIыжыгъуей зэрыхъунур 
къыгурыIуэрт. «Гур зэрыгъум 
дыгъур ирожэ» жыхуаIэрати, 
Фаинэ зыщыщтэ дыдэм натIэкIэ 
еуэлIащ. И нэбдзыпэ зэтри-
мылъхьэу, шыгъушыпсыпIэм 
хэлъу жэщыр ирихьэкIащ. «Узи-
мыгъусэу дауэ сыпсэуну, си бын 
закъуэ, мы дунеишхуэр схуэзы-
гъэнэхур уэрати! Сыт си Iэмал?» 
- зэщыджэрт цIыхубзыр…

Пщэдджыжьым жьыуэ Ма-
рямрэ и щхьэгъусэ Аслъэнрэ ар 
гъуэ гуанэ трагъэувэжащ. Абы-
хэм ящIыгъутэкъым Фаинэ и 
 къуэр. И гур къипыхьыкIыу, 
 кхъухьлъатэм итIысхьэну зизы-
ча цIыху Iувым яхэту Фаинэ 
здэкIуэм, и щIалэр къаджэ къы-
фIэщIри къызэщIэувыIы кIащ. 
Къызэ плъэкIмэ, езыгъэжьэж-
хэм япыIукIуэтауэ щытт зэадэзэ-
къуэр, къыхуэплъэу. Мы теплъэ-
гъуэм зэуэ и нэгу къыщIигъэувэ-
жащ, илъэс пщыкIутху ипэкIэ и 
унагъуэр къигъанэу щежьэжа 
махуэр. Ауэ иджы зи закъуэу 
къэнар езырат… Дауэ хъуми, и 
пкъым занщIэу псэ къыхыхьэ-
жащ, и нэгуми нэщхъыфIагъэр 
къыщепсыжащ.

«Си псэм ищIэрт узэрыспэ-
гъунэгъур, си дуней нэху! Зэ гуэр 
фызэкIэрысчами, фызэсшэ-
лIэжащ. ТIури фынасыпыфIэщ. 
Сэ сыIуэхукъым, есхьэкIынщ 
 гъащIэр къызэрысхуиухам хуэ-
дэу», - и гущIэм къипсэ лъыкIыу-
рэ ар цIыхухэм яхэбзэхэжащ. 

Дамир и адэ лъахэм зэри-
псэухьрэ илъэсым фIыуэ бли-
хуауэ, анэшхуэм къыбгъэдэкIыу 
хъыбар дахэ къыIэрыхьащ. 
 Къуэш цIыкIу къыхуалъхуат, 
илъэс ныкъуэ зэрыдэкIыу, анэм 
и бынунэр щIыгъуу, къи-
гъэзэжыну и мурадт. «Къуэши 
шыпхъуи сиIэщ. Сыту сынасы-
пыфIэ!» - и гур къилъэ тыным 
хуэдэт абы. ЩIалэм и гуфIэ-
гъуэр унагъуэми даIыгъырт. 

Зи хэку зыгъуэтыжа Фаинэрэ 
и щхьэгъусэмрэ я къуэ кIасэм 
зыщамыгъэнщIу мэпсэу. Абы-
хэм япэжыжьэкъым Елдар и 
уна гъуэри. Ахэр зэкIэ лъокIуэ, 
зэкIэлъоIэбэ, зэры мылъа-
гъумэ, зэхуозэш. «Узы щIэджэр 
къокIуэ» ауэ сытми жиIэр -
къым адыгэм. Гум и джэ ма-
къырщ ахэр зэхуэзышэжар, 
насыпыр нэхуапIэу гъусэ яхуэ-
зыщIар.

АдыгэбзэкIэ къабзэу упсэлъэнымрэ 
абы зэгъэкIуауэ уритхэнымрэ зэгъусэу 
куэдым къазэремыхъулIэр жыдоIэ. Си 
лэжьапIэ пэшым къыщIыхьа бзылъхугъэ 
гуакIуэм и цIэ зэхэсхат, и художественнэ 
тхыгъэ ди газетым къызэрытехуами 
сыщыгъуазэт, ауэ езыр и щхьэкIэ сцIыхур-
тэкъым. И псэлъэкIэм ситхьэкъуат, апхуэ-
дизкIэ адыгэбзэ къулей Iурылъти. Къыт-
хуихьа Iуэтэжым сыщеджам нэхъри 
згъэщIэгъуащ: сюжет гъэщIэгъуэн къыз-
эригъуэтам къыдэкIуэу, ар щIэджы-
кIакIуэхэм я деж еджэгъуафIэ-гурыIуэ-
гъуафIэу, абы щыгъуэми бзэ шэрыуэкIэ 
зэрынихьэсынми фIы дыдэу пэлъэщат. 

Бей Жансурэт Каменномост (Къар-
мэхьэблэ) къыщалъхуащ, къыщыхъуащ. 
Иджыпсту Дзэлыкъуэкъуажэ щопсэу, 
илъэс 20-м щIи гъуауэ абы дэт курыт еджа-
пIэ №1-м адыгэбзэмрэ адыгэ литера-
турэмкIэ щрегъаджэ. «Зы дерси щIэз-

дзэркъым гъэсэныгъэм, цIыхур зэ ры-
щытын хуейм, емыкIу къамыхьу зэ ры-
псэупхъэм я гугъу сабийхэм яхуэз мыщIу, 
- жеIэ Жансурэт. - ЕгъэджакIуэу щыта си 
адэм и лъэужьым абы хуэфащэу сы-
зэрырикIуэным сыт щыгъуи сыхущIокъу. 
Аращ сэ IэщIагъэри бзэри фIыуэ сэзы-
гъэлъэгъуар».

Зи лэжьыгъэм хуэIэижь, щIэблэр фIым 
хуэзыущий, гъуэгу захуэ тезыгъэувэ, 
адыгэбзэ дерсыр нэгъэсауэ абыхэм я па-
щхьэ изылъхьэ бзылъхугъэр тхэнми де-
хьэх, и зэман хухехыф. ГъащIэм пэжу 
къыщыхъуа и лъабжьэу нэгъабэ къытед-
дза «Узыпэмылъэщ къару» Iуэтэжыр 
куэдым ягу зэрырихьар къэтлъытауэ, 
нобэ ди газетым и напэкIуэцIыр хухыдох 
къэхъуа Iуэхум Жансурэт къытрищIыкIа 
«Гум и джэ макъ» тхыгъэ купщIафIэм. 

ИСТЭПАН  Залинэ.

Анэдэлъхубзэр зыгъэбзэрабзэ

Iуэтэж

БЕЙ  Жансурэт

Гум и джэ макъ

Псалъэзэблэдз

Зыгъэхьэзырар
НЭЩIЭПЫДЖЭ  Замирэщ

Джэдыгухэр

Псалъэжьхэр

ЕкIуэкIыу: 1. Ажэгъуэмэ. 7. Хъан. 8. Бжэ. 9. Бжьэ. 12. Щоджэн. 13. Малъхъэ. 15. Без. 
16. Ужьэ. 17. Яжьэ. 20. ШыгъэцIыв.

Къехыу: 2. Жэщ. 3. Гъуабжэ. 4. Мэз. 5. Пхъэщабэ. 6. Гуэбэнэч. 10. Хьэм. 11. Къаз. 14. 
Бжьакъуэ. 18. Бжы. 19. Пхъы.

Дуней псом къыщацIыху 
Эрмитаж музейм щIэлъхэм 
уеплъыным ихьыр зы ма-
хуэкъым икIи тхьэмахуэ-
къым. КъызэрабжымкIэ, 
пасэ зэманхэм къагъэ сэ -
бэпу щыта хьэпшыпу, су-
рэту, щэнхабзэм, гъуаз-
джэм я лэжьакIуэхэм я Iэ-
да къэщIэкIыу абы щы зэ  хуэ-
хьэса мелуани 3-м уеплъын 
щхьэкIэ, километр 24-рэ 
къызэхэпкIухьын  хуейщ.

Эрмитажыр щылажьэ 
ЩIымахуэ Уардэунэр 1732 
- 1735 гъэхэм архитектор 
Растрелли Франческэ иу-
хуащ. Уардэунэм и инагъыр 
мыпхуэдэ бжыгъэхэм къа-
гъэлъагъуэ: метр зэбгъу-
зэнатIэ мин 46-рэ зыубыд 
пэш миным щIигъу щIэтщ, 
щхьэгъубжэ мини 2 хэлъщ, 
бжэхэр 1800-рэ мэхъу, 

Цыбанэ зигъэкIэрахъуэу 
гъуджэм бгъэдэтт. Ар ща-
тэрт, папщэрт, зэ ижьым-
кIэ, зэм сэмэгумкIэ зыщи-
гъазэкIэ цыпхыдзэм ещхь 
и щIыб гъуджэм къищыр 
 илъагъурти, и ни и пи къи-
хьыртэкъым.

- Е сыцыфIэкъым, е сы-
плъыфэкъым, - жиIащ абы, 
икIэм-икIэжым, губжьа-губ-
жьауэ. 

Мастэ-Iуданэр зэи зымы-
гъэтIылъ анэр къуэм еплъ-
ри, зыри жимыIэу Iуда-
нэр къищтащ, шэцыкуэ Iэ-
щIэлъым тришэну. Цыба-
нэ хуэмышэчыжу анэм 
бгъэдыхьэри:

- Мы си джэдыгу фаджэм 
хуэдэ иIэу зы псэущхьи мы 
мэзым щIэскъым. НэгъуэщI 
схуэбдыфынукъэ? - жриIащ.

Анэм жиIэнIауэ хунэмысу 
зыгуэр къэджащ:

- Ей, гъунэгъур фыщIэс! - 
жери.

Анэр щIэкIмэ - Бажэ къы-
щытщ.

- Къеблагъэ, Бажэ, сыт 
 ухуейт? - щIэупщIащ ар.

- Джэдыгу здынущи, 
 кхъы Iэ, хъунумэ, зы мастэ 
къызэт, - жиIащ Бажэ.

- Сыт, на, щIозмыты-
нур?! Тхьэ, цыджан мастэм 
нэхъ рэ нэхъ папцIэмэ сы-

Эрмитаж

сейр икIи сабын фIыцIэм зэ 
хэпIумэ, сыт хуэдэ фэми тын-
шу хыхьэнумэ, - ар жиIэри 
маститI иритри гъунэгъур 
 игъэкIуэтэжащ.

ЕтIуанэ махуэм Цыба-
нэ джэгуну хуейм ихьащ. 
Бажэрэ Мэзыхьэрэ я джэ-
дыгу щIэрыпсхэр зыр ад-
рейм хуигъэщIэгъуэжу гъэ-
хъунэм итхэт. 

- Еплъыт, еплъыт зо мы 
си джэдыгу дахэм! - жиIэрт 
Бажэм пIащIэрыпсалъэу, къ-
ригъэжьар Мэзыхьэ фIызэ-
пиудынкIэ шынэу. - Бжьыхьэ 
дыгъэпсым гъуэплъ, ды-
щафэ ищIа тхьэмпэ хуабэхэм 
зызгъафIэу, сыхэджэгухьу 
сыхэлъын сфIэфIти, абыхэм-
кIэ мамэ джэдыгу дахэ 
 схуидащ. Мастэр, пщIэрэ, 
къезытар Цыжьбанэращ.

- Цыжьбанэ и фIыгъэкIэ 
нанэ джэдыгу схуидащ. Ди 
гъунэгъу мэл БжьэтIей цыщ-
хъуэ къытхуихьат. Ар нанэ 
сэрэ зэгъусэу дыпщIащ, 
иужьым цыпхымкIэ зэIыт-
хыжри цыIэрылъхьэ тщIащ. 
Нанэ цыкIуэкIымкIэ иджащ, 
итIанэ Iуданэр тIууэ зэгуилъ-
хьэри щIиджэжащ. Цыжь-
банэм фIэкIа мастэ иIэу зы 
псэущхьи нанэ мы мэзым 
щIигъуэтакъым. Къеплъыт, 
- и щIыIутелъ щхъуафэ 
щIэ рыпсыр игъэлъагъуэу 
Мэзыхьэ зыщегъэкIэрахъуэ 
Бажэ и пащхьэм. 

Абыхэм жаIар зэхэзыха 
Цыбанэ и джэдыгу мастэм 
еплъыжри пыгуфIыкIащ.

МЭЛЕЙ  ФатIимэ.

Уэркъ
хьэнтхъупс

Пасэрей пIастэ щащIкIэ,  хугу 
хьэдзэхэр зэрыкIащ щыжаIэм 
деж, бэлагъкIэ пщын щIамыд-
зэ щIыкIэ хьэнтхъу псыр  Iуву 
къыщхьэщах. Ар фа лъэ  куум 
иракIэ, абы  кхъуей цIынэ хэ-
хагъащIэ,  шыгъу темыудауэ 
цIыкIу-цIыкIуу рэ зэпаупщIри 
халъ хьэ, къундэпсокIэ зэIа-
хыжри пщтыру ираф. Хьэнт-
хъупсыр сэбэпщ зи кIэтIий уз-
хэм я дежкIэ.

ХьэлIамэпс
Нартыху хьэлIамэ е хьэлIа-

мэ цIывынэ ягъэва иужь абы 
къыщIэвыкIар Iув  мэхъу. А 
хьэлIамэпсым  хьэнтхъупс къы-
хащIыкI. ХьэлIамэпсыр шыу-
аным иракIэри зэ къытрагъэ-
къуалъэ, шыгъу хадзэри да-
къикъитху-хыкIэ къагъэ къуа-
лъэ. ИтIанэ абы  шыбжий хэлъу 
тхъукIэ гъэлыбжьа бжьын трад-
зэ. Шыуаныщхьэр трапIэжри, 
мафIэ щабэм тету дакъикъищ-
плIыкIэ къагъэкъуалъэ. Зэрып-
щтыру фалъэ куум иракIэри 
яшх. ХьэлIамэ, чыржын, щIак-
хъуэ дашх.

«Адыгэ шхынхэр» тхылъым 
къитхыжащ. 

Хьэлэмэтщ

ЕкIуэкIыу: 1. Къумым къинэу Сос-
рыкъуэ щIыIэм къригъэла нартхэм 
ящыщ зы. 5. Къуалэбзум, джэдкъа-
зым ятет цы щабэ. 7. Адыгейм я 
япэ президент. 8. Ефэндыхэм я нэ-
хъыщхьэ. 9. …, …, … цIыкIу, зи лъэ-
дийхэр псыгъуэ цIыкIу. 11. КIуэ пэт-
ми бжьиз зымыкIу. 16. Удын зэхэ дзэ 
нэхърэ - … зэхэдзэ. 17. Тэрч щIына-
лъэм хиубыдэ къуажэ. 18. Данэ щэкI 
пIащIэ. 20. … хьэсэгъу умыщI. 21. 
«Шы … лъэ псыгъуэм бгъукIэ зыпез-
гъэхыурэ унэм изохулIэ …» - Къэжэр 
Индрис и уэрэд цIэрыIуэм щыщщ. 

Къехыу: 1. НапIэзыпIэ. 3. Дунейм 
ехыжам и цIэкIэ тхьэмыщкIэхэм 
ират Iыхьэ. 4. Мывэ блын задэ. 5. 
«Куэд» псалъэм и пIэкIэ сабий нэхъ 
цIыкIухэм ар къагъэсэбэп хабзэщ. 
6. Къэгубжьауэ, яфIэнэну нэгъуэщI 
унагъуэ зэрытелъадэм апхуэдэу 
йоджэ. 10. Зиусхьэн лъэпкъ. 12.  Нэхъ 
пасэм языныкъуэ цIыхубзхэм я Iэб-
жьанэр плъыжьу зэралэу щыта удз. 
13. ЛэдэхиплI зиIэ тхьэмпэ къы-
зыпыкIэ, бгыкъу, шыкIэпшынэ къы-
зыхах жыг. 14. ЦIыху фейцей, теп-
лъа джэ. 15. Мысырым адыгэр зэ ре-
джэу щыта. 19. Пасэрей гъущI пыIэ. 

Зэхэзылъхьар  МЫЗ  Ахьмэдщ.

Гъатхэпэм и 7-м ди газетым тета псалъэзэблэдзым и жэуапхэр:

ФщIэн  папщIэ

Шхыныгъуэхэр

Тхылъ щхьэпэ

Америкэм къыщыдэкI журналхэм ящыщ зыр тхакIуэхэмрэ 
артистхэмрэ я деж щыщIэупщIащ цIыху щымыпсэу хытIыгум 
кIуэуэ щытамэ къыздащтэну тхылъыр зыхуэдэмкIэ. Жэуапхэр 
зыкIи зэщхьтэкъым: Шекспир Вильям и IэдакъэщIэкIхэр зэрыт, 
Свифт Джонатан и тхыгъэхэр щызэхуэхьэса… 

А упщIэмкIэ тхакIуэ Честертон Гилберт зыщыхуагъэзам жиIащ:
- Апхуэдэ щытыкIэ укъыщихутам и деж тхылъ нэхъ щхьэпэр 

кхъухь зэращIыр зэрытырщ.
 

И лъэIур хуащIащ

«Алиса в стране чудес» таурыхъ цIэрыIуэр зэхэзылъхьар Окс-
ворд университетым математикэмкIэ щезыгъэджа Кэррол Лью-
исщ. Ар и лэжьыгъэм къыщыдэхуэхэм деж итхауэ щытащ щIэны-
гъэлIым. 

Инджылызым и пащтыхь гуащэ Викторие а таурыхъым къеджа 
нэужь, хуабжьу игу ирихьащ икIи Кэррол и Iэдакъэ къыщIэкIа 
адрей тхылъхэр икIэщIыпIэкIэ къыхуахьыну унафэ ищIащ. 

Пащтыхь гуащэм и лъэIур псынщIэ дыдэу хуагъэзэщIащ. Ауэ 
абы хуабжьу игъэщIэгъуащ Кэррол и адрей тхылъ псори матема-
тикэм теухуауэ къызэрыщIэкIар.

Мыщэм пщIащэ техуэмэ мэ-
губжь, жыг техуэмэ зеущэху

УзищIасэм и псэ ухуехь.
ПцIы зыупсыр щхьэщыт-

хъущ, зызыгъатхъэр джэгуа-
кIуэщ. 

Нэм нэ хъумэ иIэщ. 
Псым хэлъ пхъэр мэфри, 

фэм дэлъ гур мэбампIэ.
ЩIэныгъэрэ IэщIагъэрэ зэ-

къуэшщ. 
Нэпкъым тетыр кхъуафэ 

 хукIэкIэ Iэзэщ.
Псыхъуэр жылэ тIысыпIэщ.
Уэрэдым псалъэ хадзыр-

къым. 
ПцIы IэфI нэхърэ - пэж дыдж.
ЩIопщыкъурэ пэт жьы еу-

быд.
Уанэм лIы имысмэ, пхъэ ты-

къырщ.

Уэс щесам лъэужь щыIэщ. 
Шу гупыр зэдилъмэ, щхьэж 

игу илъ ещIэж.
ШыфIрэ выфIрэ псыбафэ-

къым. 
Фом тхъу хэплъхьэкIэ зэIи-

гъэхьэркъым. 
«Хэт и щхьэр нэхъ дахэ?» 

щыжаIэм, шылъэгум и щхьэр 
къригъэжащ.

ЩIалэ гъакIуи кIэлъыкIуэж. 
Фоч нэщI лIитIгъэшынэщ.
ЩауэщIэм и щIакIуэри и 

кIуэкIэри дахэщ.
Хьэ мыукIытэ къупщхьэ 

 йогъу.
ЦIыкIу щхьэкIэ, лъабжьэщ.
ХьэгъуэлIыгъуэ махуищ гу-

хэхъуэщ.
Шэс псори шукъым. 
ЩIакIуэр губгъуэ унэщ.

Интернетым  дыкъыщоджэ

Дэ  къытхуатх

Нарыр Азербайджаным, Аф-
ганистаным, Азие Курытым, Аб-
хъазым, нэгъуэщI щIыпIэ зыб-
жанэми къыщыкI жыг цIыкIущ. 
КъыпыкIэр тIамым (апель-
синым) ещхьу хъурейщ, хуэди-
зи мэхъу, ауэ плъыжьщ. Нарыр 
хущхъуэшхуэу къыщалъытэ 
щIыпIэ куэдым. Псом хуэмыдэу 
ар сэбэп яхуохъу зи лъатэр, 
кIэтIийхэр узхэм, зи лъыр ма-
щIэ хъуахэм. И кIуэцIым илъым 
и мызакъуэу, и фэри фIыщ. 
Ар цIыкIу-цIыкIуу фупщIатэ, 
кIэструл лам ифлъхьэ, псы къэ-
къуалъэ щIэфкIэ, дакъикъэ 
15 хуэдизкIэ мафIэр ешэхауэ 
 вгъавэ. УпщIыIуа нэужь махуэм 
 щэ-п лIэ бжэмышхышхуэкIэ 
фефэ. Фи лъыр мащIэмэ, на-
рыпс стэкан ныкъуэ-ны къуэу 
махуитIым фефэмэ, сэбэп 
къыфхуэхъун хуейщ.

дэкIуеипIи 120-рэ иIэщ, унэм 
къекIуэкI карнизыр кило-

метри 2 мэхъу. 
ДОХЪУШОКЪУЭ  Синэ.

Налшык дэт Ткаченкэ Андрей и цIэр зезыхьэ 
 ГъуазджэхэмкIэ музейм Нарткъалэ щыщ су-
рэтыщI Чернощёковэ Ольгэ и IэдакъэщIэкIхэр 
щагъэ лъагъуэ. Ар IэщIагъэм зэрыхэтрэ илъэс 30 
зэрырикъуам теухуащ. Чернощёковэр сурэты-
щIу, утыкур гуащэхэмрэ хьэпшыпхэмкIэ игъэ-
щIэращIэу щолажьэ Нарткъалэ дэт ЩIалэ гъуалэ 
теат рым, Сабий художественнэ школым, Налшык 
щыIэ Къэзанокъуэ Жэбагъы и цIэр зе зыхьэ        
ГъуазджэмкIэ школ №2-м гъуазджэр щре гъэдж. 

МУЗЕЙМ и пэшитIым щагъэлъагъуэ хьэпшыпхэр 
50-м ноблагъэ. Абыхэм яхэтщ театрым зэры щы-
джэгу фэилъхьэгъуэхэр, гуащэхэр, хьэпшыпхэр, 
сурэтхэр, эскизхэр. Гуащэхэм яхыболъагъуэ тау-
рыхъ хэм, литературэ тхыгъэхэм къыхэщыж лIы-
хъужьхэри. Бзылъхугъэм щIыуэпсыр, цIыхухэр 
къы зыхэщ сурэтхэр, натюрмортхэр и куэдщ. 

- ЩIыуэпс теплъэ щысщIыр зыщызгъэпсэхурщ. 
Абы гугъу сыдехьыркъым, атIэ си гур дахагъэкIэ 
 согъэнщI. ЦIыху сурэт пщIыныр нэхъ гугъущ, ауэ 
узыIэпешэ. А лэжьыгъэмкIэ къэбгъэлъагъуэ мэхъу 
цIыхум и теплъэм нэмыщI, хьэл-щэныр, гукъы-
дэжыр, ныбжьыр. Псалъэм папщIэ, и нэхэр 
пщIыуэрэ, абыхэм гупсысэ гуэр зэрыщIэтым 
укIэлъоплъ, - жеIэ сурэтыщIым. 

Къэбэрдей-Балъкъэрым и цIыхубэ сурэтыщI 
Жылэ Анатолэ жеIэ Ольгэ и лэжьыгъэхэр мыпхуэ-
дэу зэгъэуIуауэ япэу зэрилъагъур, абы и сурэтхэм 

Iэзагъ зэрыхэлъри къыхегъэщ.
- Театрым и сурэтыщI Чернощёковэр нобэ зэз-

гъэцIыхуу аращ, пэжым ухуеймэ. Сэ сыщыгъуазэщ 
сабийхэмрэ ныбжьыщIэхэмрэ зэрадэлажьэм, абы 
и гъэсэнхэм гъуазджэм IэкIуэлъакIуэу щылъэщэ-
нухэр куэду къазэрыхэкIым. Ольгэ зэфIэкIышхуэ 
иIэу къыщIэкIащ, абы и щыхьэтщ нобэ тлъагъу и 
 IэдакъэщIэкI гъэщIэгъуэнхэр. Сэ абыхэм сащы-
гуфIыкIащ, - жиIащ КъБР-м и СурэтыщIхэм я зэ-
гухьэныгъэм и унафэщI Къаныкъуэ Жаннэ.

Нарткъалэ и ЩIалэгъуалэ театрым и режиссёр 
нэхъыщхьэ Сапрыкинэ Галинэ тепсэлъыхьащ 
Ольгэ и цIыху щIыкIэм, театрыр зэригъэдахэм, 
щIалэгъуалэм игуи и пси етауэ зэрадэлажьэм, 
уеблэмэ абы и гъэсэн куэдым нэгъуэщI къэралхэм 
щIэныгъэм щыхагъэхъуэну я лъэр зэрынахьэсым.

Къэзанокъуэ Жэбагъы и цIэр зезыхьэ Гъуаз-
джэмкIэ школым и унафэщI Къуныжь ХьэIишэт 
къыхигъэщащ бзылъхугъэм иригъаджэ ныб-
жьыщIэхэр абы и дерсхэм дахагъэкIэ зэрапсыхьыр.

СурэтыщIым фIыщIэ яхуищIащ гъэлъэгъуэны-
гъэр къызэзыгъэпэщахэми абы еплъыну къе-
кIуэлIахэми. 

- Мы лэжьыгъэхэм фи гукъыдэжыр къаIэтмэ, си 
гуапэщ! - жиIащ абы. 

Гъэлъэгъуэныгъэр екIуэкIынущ гъатхэпэм и кIэ 
пщIондэ. 

ГУГЪУЭТ  Заремэ.

СурэтыщI,  егъэджакIуэ

Гъатхэпэм и 3-м Новгород Ищ-
хъэрэм щызэхуащIыжащ 2010 - 
2011 гъэхэм къалъхуа ныб-
жьыщIэхэм папщIэ «Футбол 
цIыкIур - школым» урысейпсо 
Iуэхум и кIэух Iыхьэр. Къэбэр-
дей-Балъкъэрым и лIыкIуэу а 
зэхьэзэхуэм хэтащ Налшык 
 къалэм и курыт еджапIэ №33-м 
и гупыр, Бэлэтокъуэ Астемыррэ 
Атэлыкъ Азрэтрэ я гъэсэн-                   
хэр.

КIЭУХ Iыхьэм нэсын папщIэ, ди 
гупым хэт ныбжьыщIэхэр чэзу-
уэрэ ятекIуащ Ненецк автоном 
округым, Чувашие, Алтай щIына-
лъэхэм я гупхэм. Япэ джэгугъуэм 
ди ныбжьыщIэхэр ятекIуащ 
Санкт-Петербург къикIа я хьэр-
хуэрэгъухэм. Ар 4:4-уэ иухрэ пэт, 
налшыкдэсхэм я насып къри-
хьэкIри, пенальтикIэ джэгур къа-
хьащ. Финал ныкъуэм ди гупыр 

щыдэджэгуащ Оренбург щIы-
налъэм хыхьэ Красногвардейскэ 
курыт еджапIэ №1-м щыщ фут-

болист ныбжьыщIэхэм. Абыхэми 
топыр тIэу худагъэкIащ.

Япэ увыпIэр къэхьыным ди 

гупым и гъусэу щIэбэнащ Псков 
къалэм къикIахэр. ГупитIри еры-
щу зэдэджэ гуащ, арщхьэкIэ ди 
футболист ныбжьыщIэхэр нэхъ 
лъэщу къыщIэкIри, джэгур къа-
хьащ. Топыр дигъэкIащ Щауэ Да-
нил. ТекIуэныгъэр къэзыхьахэм 
къратащ ку бок рэ дыщэ медал-
хэмрэ. Апхуэдэуи Iуэхум и 
къызэгъэ пэщакIуэхэр ныб-
жьыщIэхэм  къахуэупсащ футбол 
зэрыджэгу фэилъхьэ гъуэхэм- 
кIэ. 

Чемпионхэр Iэтауэ къыщра-
гъэблэгъэжащ я школым. Абы-
хэм гуапэу къаIущIащ еджапIэм 
и унафэщIхэри, егъэджакIуэхэри, 
адэ-анэхэри, я ныбжьэгъухэри. 
Футболист ныбжьыщIэхэм ехъуэ-
хъуащ я гъуэгуанэм адэкIи пащэ-
ну, иджыри ехъулIэныгъэ куэд 
къахудэкIуэну. Гупым хэт псоми 
абыхэм я гъэсакIуэхэми хуа-
гъэфэщащ КъБР-м СпортымкIэ 

и министерствэм и фIыщIэ 
тхылъ. 

Фигу къэдгъэкIыжынщи, «Фут-
бол цIыкIур - школым» Iуэхур 2005 
гъэ лъандэрэ ирагъэкIуэкI. Илъэс 
къэс абы хэтхэм я бжыгъэр мел-
уаным щыщIигъу щыIэщ. 2018 
гъэм къыщыщIэдзауэ зэпеуэм и 
кIэух Iыхьэхэр Урысейм Рекорд-
хэмкIэ и тхылъым йохуэ, «шко-
лакIуэхэм папщIэ ирагъэкIуэкI 
спорт Iуэхухэм ящыщу цIыху нэ-
хъыбэ дыдэ къы зэ рызэ щIиу-
быдэм къыхэкIыу». Новгород Ищ-
хъэрэ щызэхуащIыжа зэхьэзэ-
хуэм ныбжьыщIэ мини 5,5-м      
щIигъу хэтащ, я ныбжькIэ  гу пиплIу 
гуэшауэ.

Зэхьэзэхуэр къызэгъэпэ щы-
ным рэ егъэкIуэ кIынымрэ я пщэ 
дэлъщ Урысей Федерацэм Спор-
тымкIэ, ЕгъэджэныгъэмкIэ и ми-
нистерствэхэм, Урысейм футбо-
лымрэ футбол цIыкIумкIэ и зэ-
гухьэныгъэхэм. «Футбол цIыкIур 
- школым» Iуэхур ядеIыгъ УФ-м и 
Президент Путин Владимир.

КЪАНЩАУЭ  Мэлычыпхъу.

Ди ныбжьыщIэхэм дагъэгушхуэ

ЦIыхубэ къафэхэмкIэ щапхъэу къалъыта «Дети гор» 
(«Куршхэм я бын») сабий ансамблыр къызэрызэра-
гъэпэщрэ илъэс 40 ири къуащ. 

АНСАМБЛЫМ и зэфIэкIымрэ ехъулIэныгъэхэмрэ щыхьэт 
тохъуэ гупыр зыхэта урысейпсо, дунейпсо зэпеуэхэм 
къыщыхуагъэфэща кубок, щIыхь тхылъ бжыгъэншэхэр. Уры-
сейм и щIыналъэхэм къищынэмыщIауэ, къэфакIуэ гупым 
зыкъыщигъэлъэгъуащ Иорданием, Болгарием, Сирием, 
Тыркум, Румынием, Иракым, Польшэм, Германием, нэ-
гъуэщI щIыпIэхэм. 

Илъэс 30-м щIигъукIэ гупым и художественнэ унафэщIу 
щытащ КъБР-м щэнхабзэмкIэ щIыхь зиIэ и лэжьакIуэ, лэжьы-
гъэм и ветеран Кушмэзокъуэ Рафаил. Фигу къэдгъэкIыжынщ 
абы совет кинематографиеми хэлъхьэныгъэфI зэрыхуищIар. 
Ар щыджэгуащ «Неуловимые мстители», «Герой нашего вре-
мени», «Ватерлоо», нэгъуэщI фильмхэми. «Дети гор» ансам-
блыр илъэс 30 щыхъум, Рафаил и лэжьыгъэм пищащ и къуэ 
Албэч. 

1984 гъэм къэунэхуащ «Дети гор» ансамблыр. Абы къыщо-
фэ илъэси 6 - 17 ныбжьым итхэр. «Нальчанка» ансамблым 
хэт, и къуэш нэхъыжь Суламбэчщ Албэч гупым хэзышауэ 
щытар. А зэманым къафэм куэд дихьэхырт. 

- 1985 гъэм и щIымахуэм Москва зыкъыщыдгъэлъэгъуэну 
дашат. ФIэщщIыгъуейщ щIыIэу градус 20 щыIэу щIыбым 
иджырей адэ-анэхэм я бынхэр къыщагъэфэну! ЩIыIэм дис-
ми, дэркIэ насыпышхуэт абы дыкъызэрыщыфэр! - игу къе-
гъэкIыж Албэч. - Къафэм нэхъ пасэм щIэупщIэшхуэ иIэу щы-
тащ. 90 гъэхэм щIалэхэр спортым нэхъ ягъакIуэ хъуат. Иджы 
щIалэ куэдым къафэм зэрызратыжыр узыгъэгуфIэщ. Си 
адэм и лэжьыгъэхэм, и Iуэху бгъэдыхьэкIэхэм ноби щIэупщIэ 
яIэщ. Къафэ закъуэкIэ зэфIэкIыркъым, ныбжьыщIэхэр 
лъэпкъ тхыдэм, щэнхабзэм щызогъэгъуазэ. Сабийхэм фIы и 
лъэныкъуэкIэ зэрызахъуэжыр дамэ къыстезыгъакIэщ!

Дунейпсо Арт комитетым Албэч нэгъабэ къыхуигъэфэщащ 
«Почётный наставник творческой молодёжи» дыщэ меда-
лыр. 

Албэч и къуэш нэхъыжь Суламбэчи къэфакIуэ цIэрыIуэщ, 
Ингуш Республикэм щIыхь зиIэ и артистщ. Ар «Кабардинка», 
«Кавказ» къэфакIуэ ансамблхэм, «Черкесский круг» проек-
тым хэтащ. 

ТЕКIУЖЬ  Заретэ.


